
КIуэкIуэ Казбек яхуэ защ Дзэлыкъуэ 
щIыналъэм хиубыдэ жылагъуэхэм я 
лIыкIуэхэм, лэжьакIуэ пэрытхэм. ЗэIу-
щIэм щытепсэлъыхьащ лъэпкъ проект-
хэр, федеральнэ, щIыналъэ программэ-
хэр зэрагъэзэщIам кърикIуахэм, апхуэ-
дэуи зэман гъунэгъум  къриубыдэу къа-
пэщылъхэм.

«Урысейм и Президентым къыхилъхьа 
жэрдэмхэм я фIыгъэкIэ лъэпкъ проектхэр 
гъэзэщIа мэхъу. Абы Iэмал къыдитащ рес-
публикэм и экономикэ, социальнэ унэтIыны-
гъэхэм зегъэужьынымкIэ лэжьыгъэхэр 
щIэ гъэхуэбжьауэ зэфIэдгъэкIыну, панде-
миер щекIуэкIа, иужькIэ санкцэхэр къы-
щыттракъуза лъэхъэнэхэми емылъытауэ 
цIыхухэм я псэукIэм и фIагъым хэдгъэхъуэ-
ну», - жиIащ КIуэкIуэ Казбек.

Республикэм и Iэтащхьэм районым 
щыпсэухэм фIыщIэ яхуищIащ зауэ Iуэху хэ-
хам къахуигъэув къалэнхэр зыгъэзащIэу 
дзэм къулыкъу щызыщIэхэмрэ абыхэм я 
унагъуэхэмрэ гулъытэ зэрыхуащIым па-
пщIэ. «Дзэлыкъуэ районым а Iуэхум мы-
хьэнэшхуэ щрат. Дзэ къалэныр щIыхь 
пылъу езыхьэкI щIалэхэр дызэрыгушхуэщ. 
Зауэ Iуэху хэхам зи къуэ хэт дэтхэнэ унагъуэ-
ми фIыщIэ яхузощI я щIалэхэм бгъэдалъ-
хьа гъэсэныгъэм, щытыкIэр къазэрыгу-
рыIуэм папщIэ», - жиIащ КIуэкIуэ Казбек.

ЗэIущIэм къыщаIэтащ Дзэлыкъуэ щIына-
лъэм и социально-экономикэ зыужьыны-
гъэм теухуа Iуэхугъуэхэр. И гугъу ящIащ 
узыншагъэр хъумэным, егъэджэныгъэ Iэ-
натIэхэм, щIалэгъуалэ политикэм, тхыдэр 
хъу мэн, псыкIэ къызэгъэпэща зэрыхъум, 
мэ къумэш хозяйствэм. ЩIыналъэм и 
цIыхухэм зыгъэгузавэ Iуэхугъуэ щхьэхуэхэм 
ятеухуа я еплъыкIэхэри къагъэлъэгъуащ.

Дзэлыкъуэ районым лъэпкъ проектхэр 
зэрыщагъэзащIэ лъэхъэнэм къриубыдэу 
зэ гъэпэщыжыныгъэ лэжьыгъэхэр щра-
гъэкIуэкIащ курыт школу 3-м, спорт пэшу 
9-м, щэнхабзэмкIэ унэу 3-м, макъамэмкIэ 
еджапIэм, район поликлиникэм. Ухуэны-

гъэщIэхэми къахэхъуащ: узыншагъэр щра-
гъэфIэкIуэж спорткомплексу 2, зи школ 
кIуэгъуэ мыхъуа цIыкIухэр зэкIуалIэ Iуэху-
щIапIэ, щэнхабзэмкIэ унэ, фельдшер-аку-
шер пунктхэр ящIащ. Сэрмакъ къуажэм 
курыт школыщIэ дащIыхь. Апхуэдэу жыла-
гъуэ щIыпIэу 9, пщIантIэу 14 зэIузэпэщ 
ящIащ. Кхъахэ хъуа унэхэр нэхъ мащIэ 
щIынымкIэ программэм ипкъ иткIэ фэтэр 
куэду зэхэт уни 9-м щIэс цIыхухэр псэ у-
пIэщIэкIэ къызэрагъэпэщащ. Жылагъуэ-
хэр зэфэ псыкIэ къызэгъэпэщыныр егъэ-
фIэкIуэнымкIэ лэжьыгъэхэр йокIуэкI.

Илъэсищым къриубыдэу мардэхэм къе-
зэгъыу зэрагъэпэщыжащ гъуэгуу километр 
80, жылагъуэ 15-м я гъунапкъэхэм кило-
метр 11 къызэщIиубыдэу уэздыгъэхэр щы-
фIадзащ. 2023 - 2024 гъэхэм Дзэлыкъуэ 
 районым и гъуэгухэм ящыщу километр 20 
зэрагъэпэщыжынущ. А лэжьыгъэхэр що-
кIуэкI Псынэдахэ – Дзэлыкъуэдэс - Дженал 
- Каменномост, Каменномост - Хьэбэз, 
Дзэлыкъуэкъуажэ - Лесгор, Светловодск - 
Дзэлыкъуэ автомобиль гъуэгухэм. Субси-
дие ахъшэкIэ Бэтэх, Дзэлыкъуэдэс къуа-
жэхэм я уэрамхэр зыхуей хуагъэзэжынущ.

Iэщ гъэхъунымрэ кIэртIоф гъэкIынымкIэ 
райо н ыр республикэм щыпэрытхэм 
ящыщщ. Абы и лъэныкъуэкIэ щIыналъэм 
щолажьэ мэкъумэш IуэхущIапIэу, щхьэза-
къуэ хьэрычэтыщIэу 660-рэ, уней хозяйст-
вэхэр яIэщ цIыху мин 11-м нэблагъэм. Илъэ-
сищым къриубыдэу Дзэлыкъуэ  ра йоным 
инвестпроект зэмылIэужьыгъуэу 16 щагъэ-
зэщIащ. ЩIыналъэм и бюджетым зэрыхэ-
хъуам Iэмал нэхъыбэ къарет социальнэ 
мыхьэнэ зиIэ Iуэхухэр нэхъ псынщIэу зэфIа-
хыну.

2023 - 2024 гъэхэм районым щыпащэнущ 
школхэр, щэнхабзэмкIэ унэхэр зэгъэ пэ-
щыжыным, зыхуэныкъуэ хьэпшыпхэмкIэ 
къы зэ гъэпэщыным, цIыхухэр куэду щы-
зэхуэс щIыпIэхэр зэпэщ щIыным, жылагъуэ-
хэр псыкIэ къызэгъэпэща зэрыхъур 
егъэфIэкIуэным, нэгъуэщI проектхэри 
гъэзэщIэным.

КъБР-м и Iэтащхьэ КIуэкIуэ Казбек видеозэпыщIэныгъэ Iэмалхэр къигъэсэбэпу 
хэтащ УФ-м и Президентым и лIыкIуэу Кавказ Ищхъэрэ федеральнэ щIыналъэм 
щыIэ Чайкэ Юрий иригъэкIуэкIа зэIущIэм. Абы щытепсэлъыхьащ Украинэм 
щекIуэкI дзэ Iуэху хэхам щыIэхэм сыт и лъэныкъуэкIи ядэIэпыкъуныр къызэ-
гъэпэща зэрыхъум. 

Къэрал УнафэщIым и ЛIыкIуэм къыхигъэщащ дзэлIхэм, езыхэм я жэрдэмкIэ къэра-
лым щхьэщыжакIуэ хуэхъуа щIалэхэм, абыхэм я унагъуэхэм псэукIэм епха гуныкъуэ-
гъуэ яIэн зэрыхуэмейр. КъулыкъущIэхэр тепсэлъыхьащ щIыналъэхэм щекIуэкI дзэ-хэ-
купсэ гъэсэныгъэр нэхъри щIэгъэхуэбжьэн зэрыхуейм, щIалэгъуалэ зэщIэхъеены-
гъэхэм драгъэкIуэкI лэжьыгъэр зэпыу зэрымыхъунум. 

Чайкэ Юрий жиIащ: «Дзэ-хэкупсэ гъэсэныгъэр Iэпэдэгъэлэл пщIы хъунукъым, щIа-
лэгъуалэм дахуэзэурэ къэралым, хэгъэгум щыщыIэ жылагъуэ-политикэ зыужьыны-
гъэм епха Iуэху нэхъыщхьэхэр ягурыдгъэIуэн хуейщ».

Кулиевым и цIэр зезыхьэ 
уэрамым и пэщIэдзэм деж 
гъубж махуэм цIыху гупыш-
хуэ щызэхуэсат. Абыхэм 
яхэтт къулыкъущIэхэр, жу р-
налистхэр, Къардэн лъэп -
къым щыщхэр, нэ гъуэщI-
хэри. ЯгъэлъапIэрт Совет 
Союзым и ЛIыхъужь Къар-
дэн Къубатий и цIэр: ар 
щыпсэуа унэм и блыным 
фIалъхьа фэеплъ пхъэб-
гъур къызэрызэIуахым 
Къу батий и хахуагъэм щы-
гъуазэхэр зэ хуишэсат.

- МЫ УНЭРАЩ щыпсэуар 
Хэкум и къуэ пажэ, Совет Со-
юзым и ЛIыхъужь, авиацэм 
и генерал-майор Къардэн 
Къубатий Лэкъумэн и къуэр - 
жиIащ зэIущIэр езыгъэ кIуэ-
кIа Аттаев Азнор. - Шэрэдж 
районым хыхьэ Аушыджэр 
къуажэм 1917 гъэм бадзэуэ-
гъуэм и 9-м къыщалъхуат а 
щIалэ хахуэр. Налшык пед-
училищэр къыщиуха иужь, 
Аруан къуажэ школым егъэ-
джакIуэу щылэжьащ, Аушы-
джэр дэт курыт еджапIэм и 
унафэщIу, КъБАССР-м цIы-
хубэ егъэджэныгъэмкIэ и 
инспектору щытащ. 1939 
гъэм аэроклубыр къиуха 
нэужь, дзэм къулыкъу щи-
щIэну ираджащ.

ЗэIущIэр къызэIуихын па-
пщIэ япэ псалъэр иратащ 
КъБР-м щэнхабзэмкIэ и ми-
нистр Къумахуэ Мухьэдин.

- Зэманыр шэ икIауэ ма-
кIуэ, ауэ зи Хэкум папщIэ зи 
къаруи гъащIи емыблэжа-
хэм я цIэр къонэ, - жиIащ 
абы. - Фэеплъ пхъэбгъур ди 
щхьэусыгъуэу нобэ ди щхьэр 
зыхуэдгъэщхъыр Къубатий и 
закъуэкъым, атIэ ди лъахэм 
и къэкIуэнум, текIуэныгъэм 
папщIэ зи псэр зыта псори 
дигу къыдогъэкIыж. Ахэр 
зыщIэзэуар щIэблэр хуиту 
еджэнырщ, лэжьэнырщ, ма-
мыру псэунырщ. Нобэ пщIэ 

КъБР-м и Iэтащхьэр иджыблагъэ лэжьыгъэ IуэхукIэ щыIащ 
Бахъсэн къалэм. Республикэм и пашэр яхуэзащ икIи псалъэ-
макъ щхьэпэ ядригъэкIуэкIащ къалэдэсхэм. 

ЗэIущIэр къыщызэIуихым КIуэкIуэм фIыщIэ яхуищIащ бахъсэн-
дэсхэм, къэралым Украинэм и щIыналъэм щригъэкIуэкI дзэ опе-
рацэ хэхам хэтхэмрэ абыхэм я унагъуэхэмрэ гулъытэ зэрыщамы-
гъащIэм папщIэ. 

- Бахъсэн къалэм икIауэ а Iуэхугъуэм хэтхэм ящыщ дэтхэнэми 
щIыхь пылъу, лIыгъэрэ хахуагъэрэ къигъэлъагъуэу ирехьэкI и 
къа лэнхэр. Хэкупсэ нэсу щыт а щIалэхэр къэралым, унагъуэм я 
къыщхьэщыжакIуэу зэрыщытымкIэ щапхъэу ягъэлъагъуэ. Нобэ 
дызэрыт щытыкIэм дэтхэнэри дыкъыхуреджэ зэкъуэтыныгъэм, 
къытпагъэтIылъ Iуэхугъуэхэм яхуэфэщэн жэуап етыным. АбыкIэ 
дэ дыкъуэтщ Урысей Федерацэм и Президентым, - къыхигъэщащ 
КIуэкIуэм. - Ди къэралыр ирагъэуващ экономикэ дэкъузэныгъэ, 
щыщIэныгъэ щытыкIэ гугъухэм, атIэми дэ абыхэм дапэщIэтыфщ. 
Дуней псор Америкэм и закъуэкъым зэрыхъур – ЩIым щыIэщ нэ-
гъуэщI къэралхэри, щопсэу лъэпкъ зэмылIэужьыгъуэхэри. Дэ 
абыхэм пыщIэныгъэфIхэр яхудиIэщ. Абы и щапхъэщ мы ма-
хуэхэм Урысей Федерацэм щыIэ, экономикэ лъэщыр зи лъабжьэ 
Китай къэралым и унафэщIхэр. Дэ тщыщ дэтхэнэми ди къалэнщ 
щхьэж дызыпэрыт IэнатIэр жэуаплыныгъэр зыхэтщIэу, ехъу-
лIэныгъэхэр зыIэрыдгъэхьэу етхьэкIыну. Абы фыкъыхузоджэ 
бахъ сэндэсхэри. 

Бахъсэн щIыналъэм щыщыIэ социально-экономикэ зыужьыны-
гъэм теухуауэ зэIущIэм къыщыпсэлъащ Бахъсэн къалэ админист-
рацэм и Iэтащхьэ Мамхэгъ Хьэчим. Абы зэрыжиIамкIэ, Бахъ-
сэныр ди республикэм и жылэ нэхъ инхэм ящыщщ. Абы щопсэу 
цIыху мин 60-м щIигъу. ЩIыпIэм щолажьэ автомашинэхэм 
 ирахьэлIэ пкъыгъуэхэр щащI, щыгъынхэр щад, псыIэфI зэмы-
лIэу жьыгъуэхэр къыщыщIагъэкI, нэгъуэщI унэтIыныгъэхэми ще-
лэжь промышленнэ IуэхущIапIэ куэд. Мэкъумэш IэнатIэр къап-
щтэмэ, абы нэрылъагъуу зыщаужь сэхураным, джэш лIэужьы-
гъуэхэм, пхъэщхьэмыщхьэм щелэжь IуэхущIапIэхэм. Бахъсэн 
 къалэ округым и закъуэ уней хьэрычэтыщIэу зыщрагъэтхащ 
цIыху минрэ хыщIым щIигъум. Иужьрей илъэсищыр къапщтэмэ, 
щIыпIэ  бюджетым хэхъуэу иIэм хуэдищым щIигъукIэ хэхъуащ. 

 ЩIыпIэм щекIуэкI Iуэху зехьэкIэр наIуэ къэщIынымкIэ урысей-
псо зэпеуэм Бахъсэн къалэм ехъулIэныгъэ къыщихьащ: абы 
къыхуагъэфэщащ сом мелуани 9, щIыпIэм жылагъуэ зэпыщIэны-
гъэхэр зэрыщигъэбыдэм папщIэ. А мылъкур и лъабжьэу ягъэ-
тIылъынущ ЩIыхьым и аллее, дзэ операцэ хэхам хэт, щIыпIэм 
щыщ лIыхъужьхэм пщIэ зэрыхуащIым и щыхьэту. 

 Къэралым лъэпкъ проектхэр къызэрыщыхалъхьэрэ Бахъсэн 
къалэм зэпэщ щащIыжащ спорт пэшышхуэу 9, школи 2, Щэнхаб-
зэмкIэ уардэунэр, поликлиникэр, сабий гъэсапIэу 4 къызэIуахащ, 
спорт IуэхущIапIэщIэхэр щаухуащ. Къалэм и щIыпIэ нэхъ дахэхэм 
халъытэ хъуащ Мамырыгъэм и паркыр. Щэнхабзэ Iуэхухэмрэ зы-
гъэпсэхунымрэ хуэщIа ар яухуащ къалэр зыхэта федеральнэ зэ-
пеуэм къыщихьа грантымкIэ. 

Апхуэдэу йофIакIуэ щIыпIэм и жылагъуэ зыгъэпсэхупIэхэр, 
псэупIэ унэхэм къедза пщIантIэхэр, уэрамхэр. Зэпэщ ящIащ, уэз-
дыгъэхэри фIадзэри зыхуей псомкIи къызэрагъэпэщащ кило-
метр 20 хъу автомобиль гъуэгухэр. Мы зэманым Бахъсэн щаухуэ 
еджапIэ ин дыдэ. ЕджакIуэ 1224-м ятещIыхьа а унэр гъэ къакIуэ 
зэфIэкIынущ. Къалэм щолэжь псы зэрыкIуэ бжьамий кхъахэхэр 
зэхъуэкIыным. Километр 77-рэ и кIыхьагъыу Бахъсэн щаукъуэди-
инущ псы зэрыкIуэну бжьамиищIэ. Абы и фIыгъэкIэ къалэми абы 
къедза къуажи 5-ми щыпсэухэр псыкIэ тэмэму къызэгъэпэща 
 хъунущ. Зэрагъэпэщыжыну я мурадщ Бахъсэн псым телъ 
лъэмыжыр, Прохладнэ – Iуащхьэмахуэ гъуэгур, Фрунзе, Лазо 
сымэ я цIэхэр зезыхьэ уэрамхэр. 

КIуэкIуэ Казбек и гуапэу къыхигъэщащ къэралыр зэрыт эконо-
микэ щытыкIэ гугъум емылъытауэ, Бахъсэн къалэм жыджэру зэ-
рызиужьыр, абы лэжьыгъэшхуэ зэрыщекIуэкIми щыгуфIыкIащ. 
Рес публикэм и Iэтащхьэмрэ бахъсэндэсхэмрэ апхуэдэу теп-
сэлъыхьащ бюджет лэжьакIуэхэм я улахуэм, къалэм и сабий гъэ-
сапIэхэр, район сымаджэщ нэхъыщхьэр, ЩэнхабзэмкIэ уар-
дэунэр нэсу зэгъэпэщыжыным, щIыпIэм спортым зыще-
гъэужьыным, щIыналъэр къабзэу щыгъэтыным, гъуэгу ухуэны-
гъэм, гъащIэм и нэгъуэщI унэтIыныгъэхэми епха Iуэхугъуэ 
зэмылIэужьыгъуэхэм. ЗэIущIэм къыщаIэта Iуэху псоми гулъытэ 
ягъуэтынущ. 

Сигуми си псэми къабгъэдэкIыу Къэбэрдей-Балъкъэрым ис муслъымэн псоми 
сынывохъуэхъу Рэмэдан мазэр къызэрихьамкIэ!

НэщI мазэ лъапIэм лIакъуэкIэрэ зэIэпахыу къыдокIуэкI гумащIагъэр, пэжыгъэр, 
гущIэгъур, шыIэныгъэр, захуагъэр, псапэ щIэныр, уи Iыхьлым зыщIэбгъэкъуэныр.

Ислъам диным епха псэкупсэ хъугъуэфIыгъуэхэр я тегъэщIапIэу, Къэбэрдей-Ба-
лъкъэрым ис муслъымэнхэм хэлъхьэныгъэ ин хуащI цIыхубэм я зэкъуэтыныгъэм, 
зэгурыIуэныгъэм, мамырыгъэм, апхуэдэуи жылагъуэр нэмысымрэ цIыхугъэмрэ 
 хуеущийри, дызыхэпсэукI зэманым къихь гугъуехьхэм цIыхур пэлъэщынымкIэ сэбэп 
мэхъу.  

Къэбэрдей-Балъкъэрым щыпсэу дэтхэнэ зыми сохъуэхъу мы махуэ лъапIэм узын-
шагъэ быдэ, зэIузэпэщыныгъэ, гуапагъэ къахудэкIуэну, я гурылъхэмрэ хъуэпса-
пIэхэмрэ къадэхъуну.

Щыпсэуа унэм и блыным

зыхуэтщI ди лъэпкъэгъум 
хуэдэ лIы хахуэ куэд къыт-
хэкIыну Тхьэм жиIэ. Къар-
дэнхэ лIы екIу къыфхэкIащи, 
абы пэхъун щIэблэ къыфщIэ-
хъуэну ди гуапэщ. 

АдэкIэ къэпсэлъащ Зауэм, 
лэжьыгъэм, IэщэкIэ Зэ щIэу-
зэда Къарухэм я ветеран хэм 
я Нальшык къалэ зэгу-
хьэныгъэм и тхьэмадэ Абду-
лаев Мустэфа. Абы къыхи-
гъэщащ Хэку зауэшхуэм ди 
цIыхухэм лIыхъу жьыгъэ ин 
къызэрыщагъэ лъэгъуар, зи 
фэеплъыр дгъэ лъапIэ Къар-
дэн Къубатий абыхэм ящыщ 
зыуэ зэ рыщытыр. «Япэ ма-
хуэм къы щыщIэдзауэ и кIэм 
нэсыху абы хэтащ Къубатий, 
лейтенанту щIидзэри майо-
ру къиухащ дзэ къулыкъур. 
Хьэлъэ дыдэу щыта 1943 
гъэращ «Совет Союзым и 
ЛIыхъужь» цIэ лъапIэр къы-
щыфIащар. ПхужымыIэным, 
къып хуэ мы лъытэным хуэ-
дизщ абы ищIар, дыпсэуху 
тщымы гъупщэну, дригуш-
хуэну ди къалэнщ», - къыхи-
гъэщащ Абдулаевым. 

Къардэн лъэпкъым къыб-
гъэдэкIыу зэIущIэм зыкъ-
резыгъэхьэлIахэм, Къубатий 
и унагъуэм, Iуэхум хэлIы-

фIыхьа къулыкъущIэхэм 
фIы  щIэ яхуищIащ Къардэн 
Хьэ сэн. «Ди къуэшыр 
лъэпкъым и щапхъэу зэ-
рыщытым хуэдэу, щапхъэ 
хъуфын цIыху дэтхэнэ зы 
лъэпкъми Тхьэм къыхи-
гъэкI», - жиIащ абы. 

Шэрэдж район админи-
страцэм и Iэтащхьэм и 
 къуэдзэ Байсиев Хьэрунрэ 
Аушыджэр къуажэ адми-
нист рацэм и унафэщI Дзэ-
мыхь Аслъэнджэрийрэ 
къы щыпсалъэм жаIащ ра-
йоным Совет Союзым и 
ЛIыхъу жьищ къызэрыхэкIам 
зэры ригушхуэхэр, Къубатий 
и цIэр Балъкъэр Ипщэ къуа-
жэм и зы уэрамым, Аушы-
джэр къуажэм и уэрамымрэ 
школымрэ зэрызэрахьэр. 
Хъуэхъуащ адыгэ лъэпкъыр 
лIыхъужь нэсхэм, цIыху ха-
хуэхэм зэи щымыщIэну. 

Къумахуэ Мухьэдинрэ 
Къар дэн лъэпкъым я нэ-
хъыжь Хьэбилрэ фэеплъ 
пхъэбгъур къызэIуахащ, абы 
тепхъуа щэкI хужьыр трахри. 

ИСТЭПАН Залинэ. 

Сурэтхэр КЪАРЕЙ Элинэ 
трихащ.

Къэбэрдей-Балъкъэрым и Iэтащхьэ КIуэкIуэ Казбек 
Рэмэдан мазэ лъапIэм зэрыщIидзам теухуа и хъуэхъу

ДзэлIхэм зыщIагъакъуэ

Бахъсэндэсхэм яхуозэ
КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

Узыншагъэр, егъэджэныгъэр...

Ди къуэш республикэхэм

«Адыгэ  
псалъэм»  
Iэ  тевдзэ
«Адыгэ псалъэ» га-

зетыр зыIэрыхьэну 
хуей хэм хъыбар фыдо-
гъащIэ - мэ лы жьы-
хьым (апрелым) къы-
щыщIэдзауэ ар къев-
гъэхьын папщIэ Iэ щы-
 щIэвдз хъунущ Урысей 
 пощтым и дэтхэнэ 
IуэхущIапIэми.

Мази 3-м «Адыгэ 
псалъэ» газетым и уа-
сэщ:

унэм ныфхуахьыну 
фыхуеймэ - сом 400-
рэ кIэ пIейкIэ 86-рэ;

фэ езым пощтым 
къыщыфщтэжынумэ - 
сом 364-рэ кIэпIейкIэ 
32-рэ.

Ди индексыр П 5894

УнэщIэхэм
ягъэIэпхъуэ

АДЫГЕЙ. Урысей Федерацэм и хэ-
гъэгу 27-м щыщу Адыгей Республи-
кэм и «Жилье и городская среда» 
лъэпкъ проектыр и кIэм нэсу ща-
гъэзэщIащ. 2017 гъэм щIышылэм и 
1-м ирихьэлIэу кхъахэ хъуа унэу рес-
публикэм къыщалъыта псоми щIэса-
хэр щIагъэIэпхъукIащ. 

- ЩIыналъи 9-м а Iуэхур 2021 гъэм 
щызэфIагъэкIауэ щытащ. Иджыри 
щым – Адыгэ Республикэм, Къалмы-
къым, Камчатскэ крайм - Iуэхур и кIэм 
щынэсащ 2022 гъэм. Мы илъэсым и 
мазищ нэужьым абыхэм ялъэ щIы-

хьэжынущ Астрахань, Воронеж об-
ластхэри.

2023 гъэм мазаем и 1-м ирихьэлIэу, 
зи гугъу тщIы лъэпкъ проектым и фIы-
гъэкIэ я псэукIэр ирагъэфIэкIуащ 
цIыху мин 474,47-м, унэ кхъахэу метр 
зэбгъузэнатIэ мелуни 7,99-м къыщIа-
гъэIэпхъукIащ. Абыхэм ящыщу метр 
зэбгъузэнатIэ мелуани 2,05-м щIэса 
цIыху 115,76-р хэгъэгухэм езыхэм я 
мылъ кукIэ ягъэIэпхъуащ.  

2017 гъэм щIышылэм и 1 пщIондэ 
ягъэIэпхъуэн хуеяхэр и пIалъэр къэмы-
су зыфIэзыгъэкIахэр иджы иужь 
ихьащ 2017 гъэм щIыщылэм и 1-м ще-
гъэжьауэ 2022 гъэм щIышылэм и 1-м 
нэс жьы хъуа унэхэм къыщIэгъэIэп-
хъукIын хуейуэ ягъэбелджылащ. Ап-
хуэдэу Адыгэ Республикэм фэтэр куэ-
ду зэхэт унэу 67-рэ иIэщ, псори зэхэту 
къапщтэмэ, метр зэбгъузэнатIэу мин 
35-рэ мэхъу. 

Ректорыр
хахыж

АБХЪАЗ. Мазаем и 22-м Абхъаз 
къэрал университетым и ЩIэныгъэ 
советым хэтхэм зэдэарэзыуэ Iэ 
яIэтри, иджыри илъэситхукIэ лэжьэ-
ну ректор къулыкъум къыпэрынэ-
жащ Гварамие Алеко. Абы теухуа 
дэфтэрым иджыблагъэ Iэ щIидзащ 
АР-м и Президент Бжание Аслъэн. 

Гварамие Алеко профессорщ, физи-
ко-математикIэ щIэныгъэхэмкIэ док-
торщ, ЩIэныгъэхэмкIэ Абхъаз акаде-
мием, ЩIэныгъэхэмкIэ Дунейпсо 

Адыгэ академием, Естественнэ щIэ-
ныгъэхэмкIэ урысей академием я ака-
демикщ, езанэ нагъыщэ зиIэ «Ахьдз-
Апша» орденыр зыхуагъэфэщащ. 

Гварамие Москва къэрал педагогикэ 
институтыр къиухащ. 1967 гъэм пхи-
гъэкIащ кандидат лэжьыгъэр, 1986 
гъэм - доктор лэжьыгъэр. 

Ректорым щIэныгъэ лэжьыгъэу 100-м 
щIигъу и Iэдакъэ къыщIэкIащ абы ит-
хахэр къыщыдэкIащ СССР-м, США-м, 
Германием, Сингапурым, Венгрием, 
Югославием, Чехием, Польшэм, Бол-
гарием, нэгъуэщI къэралхэми. 

Абхъаз къэрал университетым и рек-
тор къулыкъум 1989 гъэ лъандэрэ 
пэрытщ.

НЭЩIЭПЫДЖЭ Замирэ. 

Щхьэгъусэ улъыхъуэмэ, благъи дэлъыхъуэ.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

ЦIыхухэм я гум 
фIыкIэ къина пщащэ

Джатэм и щIагъи пэжыр щыжыIэ

 Мылылъэхэри
 хуабжьу удэзыхьэхщ

НэхъыфIхэр 
ягъэгушхуэ

Фэеплъ

АРУАН районым хыхьэ 
Псы гуэнсу къуажэм щыщ 
Лэшкэнхэ Арсенрэ ФатIимрэ 
мурадыфIхэр я бащэу, я гу-
гъэ дахэхэм я гъащIэр дэ щIэ-
ращIэу унагъуэ насыпыфIэу 
псэурт. Дыгъэщыгъэу хъы-
джэ бзищ къащIэхъуат зэщ-
хьэгъусэхэми, насыпыр ща-
щIэу жьэгум къыдэтIысхьат. 
Хуэмурэ бынхэр къыдэкIуэ-
теящ, хъыджэбзищми щIэ ны-
гъэ ирагъэгъуэтащ, IэнатIэ 
зырызи къыхуагъуэтыжащ. 
Абыхэм я ехъулIэныгъэхэм, 
зэфIэкIхэм иригушхуэу, ахэр 
я гурыфIыгъуэрэ къэкIуэнум 
фIыкIэ хуэплъэу махуэщIэм 
хуэкIуэрт зэщхьэгъусэхэр. 
Арщ хьэкIэ, гугъэмрэ гъа-
щIэмрэ щызэтемыхуэр нэ-
хъыбэщ. Унагъуэ жьэгум дэ-
лъа насыпым гуауэм и жьа-
уэр къытридзащ, бынунэм 
яхэкIыжащ щхьэгъусэ пэ-
жыр, адэ гумащIэр… 

Гуауэр гум дыркъуэу къы-
тонэри, гъащIэм адэкIэ къы-
пещэ… ФатIимэ и бгыр щIи-
къузэри, и хъыджэбзищым 
щIыбагъ быдэ яхуэхъуащ. 
Адэм и фэеплъ нэхур яхъу-
мэу, адэкIэ гъащIэм хачэ дэт-
хэнэ зы лъэбакъуэри абы 
къы зэрыщыхъунур зэпалъы-
ту, ар щIэгушхуэну щыта 
IуэхуфI хэр зрагъэхъулIэу 
псэурт иджы ахэр. Я гур 
утIыпщауэ гъащIэм хэп лъэ-
жыну хунэсатэкъым уна-
гъуэр, етIуанэу гуауэр къа-
щытепсыхам. Псэм и хъуахуэ 
бынырт ажалыр бжэщхьэIум 
къыщIытеувар…

2021 гъэм гъатхэпэм и 24-м 
Аргудан деж къыщыхъуа 
 гъуэгу къэхъукъащIэ шына-
гъуэр ноби цIыхухэм ящы-
гъупщакъым. А пщэдджы-
жьым машинэ зэжьэхэуэм 
хэ кIуэдат цIыхуищ: «Газпром 
га зораспределение Наль-
чик» АО-м и къудамэу Лэскэн 
районым щыIэм и унафэщI 
Къуэн Алий, IуэхущIапIэм и 
водитель Ефэнды Iэуес, 
кадр хэмкIэ IэнатIэм и лэ-
жьакIуэ Лэшкэн Миланэ.

Лэшкэнхэ Арсенрэ ФатIи-
мэ рэ я бын нэхъыщIэт Ми-
ланэ. Илъэс 24-рэ… арат 
пща щэм и ныбжьыр зэры-
хъур. И псэугъуэ дахэт, шэч 
хэмылъуи, гугъапIэ щхьэ хуэ-
хэр иIэжт. Зыхыхьэм фIыкIэ 
къа хэщ Миланэ хьэл-щэн 
екIуи хэлът, и лэжьыгъэр нэ-
гъэсауэ зэрызэфIихын щIэ-
ны гъи Iэзагъи бгъэдэлът. 
Езэ ши щхьэхи ищIэртэкъым, 
къалэн къыщащIар зэфIи-

КъэралитIыр 
зэгуроIуэ

Китай ЦIыхубэ Республи-
кэм и УнафэщI Цзиньпин 
Си мы махуэхэм Урысей 
Федерацэм щыIащ. Ар и 
къулыкъум щIэрыщIэу 
зэрыпэрыувэжрэ лэжьы-
гъэ IуэхукIэ мыр и япэ хамэ 
къэрал зекIуэщ. 

УФ-м и Президент Путин 
Владимиррэ КНР-м и Iэта-
щхьэ Цзиньпин Сирэ 
Кремль  уардэунэм щра-
гъэкIуэкIа зэIущIэр сы хьэ-
тищкIэ зэхэтащ. Ахэр Iуэху-
гъуэ зэмылIэужьыгъуэ куэ-
дым тепсэлъыхьащ, лъэны-
къуитIыр зэрызэдэлэжьэнум 
теухуа зэгурыIуэныгъэхэри 
зэращIылIащ. Апхуэдэу 2030 
гъэ пщIондэ къэралхэм яку 
дэлъ экономикэ зэпыщIэны-
гъэр зэрырагъэфIэкIуэнум и 

мыгъэкIауэ псэхугъуэ иIэ-
нутэкъым. ЦIыхухэр къызэ-
ры щыгугъыр и щхьэ Iуэхум 
япэ изыгъэщыфт а хъыджэб-
зыр. 

Миланэ УФ-м и МВД-м 
Крас нодар къалэм щиIэ уни-
верситетым и къудамэу Нал-
шык щыIэм и юридическэ 
факультетыр къиухащ. Япэ-
щIыкIэ Нарткъалэ дэт бэзэр 
нэхъыщхьэм юристу щы-
лэжьащ, абы иужькIэ «Газ-
пром газораспределение 
 Нальчик» АО-м и къудамэу 
Лэскэн районым щыIэм уват. 
Япэ махуэхэм щыщIэдзауэ 
гупым я гум дыхьат пщащэ 
нэмысыфIэр. Миланэ и те-
плъэ дахэм узэрызыIэпишэм 
хуэдэуи, и гум, и псэм и къаб-
загъым удихьэхырт. 

«Егъэлеяуэ цIыху нэфIэгу-
фIэт, сытым дежи и нэгур 
зэIухауэ апхуэдэт, Iуэху гуэр-
кIэ убгъэдыхьами, укъигъэ-
щIэхъунутэкъым, и къалэ-
нырати - дагъуэншэу игъэза-
щIэрт. ГъащIэ кIыхь имыIа-
ми, и дуней тетыкIамкIэ 
лъэужь дахэ къыщинащ. 
Гупым къызэрытхыхьэрэ зэ-
манышхуэ дэмыкIами, фIыуэ 
зыкъыдигъэлъэгъуат, гуапэу 
ди гум къинащ, куэдрэ и цIэ 
фIыкIэ жыдоIэ. Пэжыр жы-
пIэмэ, дыхуозэш а хъыджэбз 
гуапэм», - жаIэ «Газпром га-
зораспределение Нальчик» 
АО-м и къудамэу Лэскэн 
 районым щыIэм и лэ жьа-
кIуэхэм.

Зи лэжьыгъэр нэгъэсауэ 
зэ рызэфIигъэкIыным хущIэкъу 
хъыджэбзым и Iэзагъым, 
зэфIэкIым зэрыхигъэхъуэ-
ным иужь итт. Ар сытым де-
жи хуэпабгъэрт щIэ гуэр 
 къищIэным, зыпэрыт Iуэхур 
зэрыригъэфIэкIуэным. Абы 
гу лъызыта унафэщIхэми 
Миланэ и лэжьыгъэкIэ мурад 
пыухыкIахэр къыхуаIэт. Ауэ 
абы теухуауэ гъащIэми езым 
и гугъэ иIэжт…

И благъэ-Iыхьлыхэми егъэ-
леяуэ яхуэгумащIэт хъы-
джэбзыр. И дэIэпыкъуныгъэ 
дэтхэнэми лъигъэсэнут, и 
гуа пагъэр псоми захригъэ-
щIэ фырт, псом хуэмыдэу 
яхуэ нэхъуеиншэт и шыпхъу 
бынхэм. Ахэр зыгуэр хуейуэ е 
ягу къихьауэ зэхихамэ, ар 
яхуимыщIауэ етIысэхынутэ-
къым. Езы цIыкIухэми анэ 
шып хъу дахэр икIи гумащIэр, 
я жыIэр тIу зымыщIу яхуэзы-
гъэзащIэр, фIыщэу ялъа-
гъурт. 

Анэмрэ бынымрэ дунея-

гъэкIэ зэпэIэщIэ ищIащ ажа-
лым, ауэ псэхэм яку къы-
дыхьэфын къару щыIэкъым. 
ЩIыгъущ анэпсэр бынып-
сэм, анэгур унапIэ хуищIащ 
пхъу нэхъыщIэм. Анэм и ма-
хуэм «хьэщIэ лъапIэу» хэтыр 
Ми ланэ теухуа гукъэ кIыж-
хэрщ. Гу лъащIэм щы щIеп щы-
тыкIыж и пщащэ гумащIэм и 
дэтхэнэ зы махуэри. Къы-
хуохуэ Миланэ и жыIэкIэу 
«мамэ» псалъэр зэхихауэ 
къы фIэщIу къыщыхэскIыкIи, 
бжэр къыIуихыу гуфIэжу 
 пхъур къыщIыхьэжыну къы-
щы щыхъуи. Анэм куэдрэ игу 
къокIыж Миланэ и иужьрей 
пщэдджыжьыр. ЛэжьапIэм 
кIуэну пщIантIэм дэкI хъы-
джэбзым куэбжэм нэс дэкIуэ-
тат ФатIимэ, лъэбакъуищ 
 нэхъ имычауэ: «Мамэ, укъы-
зэджа?» - жиIэри къызэп лъэ-
кIыжат пщащэр. ГъащIэр 
къа зэрыхуэупсэжа иужьрей 
зэ Iуплъэгъуэт ар, анэр псэуху 
нэгум щIэмыкIыжыну…

ИлъэситI мэхъу Миланэ ду-
нейм зэрехыжрэ. ГурыIуэ-
гъуэщ благъэ-Iыхьлыхэм ар 
ягу зэримыхуар, ауэ гуапэ 
пщымыхъуу къанэркъым 
къы дэлэжьахэм ар зэра-
щымыгъупщэр. Мызэ-мытIэу 
къытрагъазэурэ къэкIуащ 
ахэр Лэшкэнхэ я унагъуэм. 
«Хабзэр щызэрахьэ гуп дахэ 
яхэтащ Миланэ. Ди гуауэр 
къыддаIыгъащ, иджыри ягу 
ихуакъым я лэжьэгъуу щыта 
хъыджэбзыр, си быным къы-
хуащIа пщIэр я щхьэкIи я 
унагъуэкIи ягъуэтыжыну си 
гуапэщ, я гур хэзыгъэщIын 
ямылъагъуу Тхьэм игъэп-
сэу», - жеIэ ФатIимэ.

Гуауэри гуфIэгъуэри щы-
зэхэухуэна дунеижьыр йо-
кIэрэхъуэкI, зэманыр къыпи-
бжыкIыурэ. БынкIэ илъэгъуа 
гузэвэгъуэм анэм и гур зэ-
щIиIулIами, абы гуауэм зри-
гъэхьынкIэ Iэмал иIэкъым. 
Абы къыщогугъ адрей и хъы-
джэбзитIыр, анэм и гуапа-
гъэрэ хуабагъэрэ хуэны-
къуэу. Анэм и гъащIэм къы-
пащэнущ Миланэ и фэеплъу 
къыхуэна зэшыпхъуитIымрэ 
абыхэм я щIэблэмрэ…

ЩХЬЭЩЭМЫЩI Изэ.

хэкIыпIэхэр яубзыхуащ. Пу-
тин Владимир журналист-
хэм яжриIащ Китайм и Уна-
фэщIым дригъэкIуэкIа зэп-
сэлъэныгъэр купщIафIэу зэ-
рыщытар, а зэхуэзэныгъэм 
къэралитIым я зыужьыны-
гъэмкIэ мыхьэнэшхуэ зэ-
риIэнур.

Украинэм щекIуэкI Iуэхухэ-
ми щытепсэлъыхьащ зэIу-
щIэм. Къэралхэм яку къыдэ-
хъуа зэныкъуэкъур мамыры-
гъэкIэ зэфIэхыным теухуа и 
еплъыкIэр къигъэлъэгъуащ 
Цзиньпин. Абы къыхигъэ-
щащ къэралхэм я хуитыны-
гъэм, щIыналъэ щхьэхуэны-
гъэхэм пщIэ яхуэщIын зэ-
рыхуейр икIи жиIащ урысей-
украинэ зэпсэлъэныгъэхэм 
зэрыщIэдзэжыпхъэр.

«Урысейр сытым дежи 
хуэхьэзырщ апхуэдэ зэп-
сэлъэныгъэхэм икIи Укра-
инэм щытыкIэ тэмэм щы-
зэтегъэвэжынымкIэ Китайм 
и еплъыкIэм пщIэ худощI, 
сыт щхьэкIэ жыпIэмэ, а 
къэралым дунейпсо Iуэхухэм 

ятеухуауэ къигъэлъагъуэ 
гупсысэхэм нэхъыбэм захуа-
гъэ хэлъу, лъэныкъуэкIэ 
куэд кIэ зэпэлъытауэ апхуэ-
дэщ», - жриIащ Путин Вла-
димир КНР-м и УнафэщIым.

IэщэкIэ
зыщIагъакъуэ

Инджылызым зыхъумэ-
жы ныгъэмкIэ и минист-
рым и къуэдзэ Голди Анна-
бель жиIащ Лондон Украи-
нэм «Challenger 2» танк хэр 
зэрыхуригъэшам къи  щы-
нэмыщIауэ, ядернэ пкъы-
гъуэхэр зыхэлъ Iэщэхэри 
Iэригъэхьэну зэримура-
дыр.

«Ап хуэдэ лъэбакъуэм къы-
кIэлъыкIуэнкIэ хъунур зым и 
дежкIэ щэхукъым, - щитхащ 
УФ-м и Къэрал Думэм и 
УнафэщI Володин Вячеслав 
и телеграм-напэкIуэцIым. – 
Шынагъуэшхуэ щыIэщ Киев 
а лагъымыр къигъэсэ бэ пы-
нымкIэ икIи Европэм и 
къэрал псори къызэщIиубы-

дэу дунейпсо насыпынша-
гъэм дыхуишэнущ». 

Политикым ягу къигъэкIы-
жащ апхуэдэ Iэщэр США-м 
Югославиемрэ Иракымрэ 
яхуэгъэзауэ къигъэсэбэпауэ 
зэрыщытар, къыхигъэщащ 
абы иужькIэ а щIыналъэхэм 
лышх узыфэр зыпкърыт сы-
маджэхэм я бжыгъэм зэуэ 
зэрыщыхэхъуар. Абы къызэ-
рилъытэмкIэ, Вашингтонрэ 
абы и телъхьэхэмрэ яхузэ-
фIэкI къагъанэркъым Укра-
инэм щыIэ щытыкIэмкIэ Ев-
ропэм и лъабжьэр зэры хъу-
кIэ къагъэтIэсхъэн папщIэ. 

Гъатхэпэм и 23,
махуэку

Метеорологием и дуней-
псо махуэщ 

Урысейм и Гидрометеоро-
логие IэнатIэм и лэжьа-
кIуэхэм я махуэщ.

1923 гъэм къалъхуащ Зеи-
къуэ къуажэм щIыхь зиIэ и 
цIыхуу щыта, IуэрыIуатэдж 
ХьэфIыцIэ Мусэбий.

1939 гъэм къалъхуащ 

 УФ-м щIыхь зиIэ и юрист, 
юстицэмкIэ 2-нэ класс зиIэ 
къэрал чэнджэщэгъу Абазэ 
Руслан.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градус 15 - 16, жэ-
щым градуси 8 - 11 щыхъу-
нущ.

Гъатхэпэм и 24, 
мэрем

Жьэн узым ебэныным и 
дунейпсо махуэщ.

Урысейм и Дзэ-Хьэуа 
Къа рухэм я штурман Iэна-
тIэм и махуэщ

1948 гъэм къалъхуащ фи-
лософие щIэныгъэхэмкIэ 
доктор, ЩIДАА-м и акаде-
мик, КъШР-м щIэныгъэхэм-
кIэ щIыхь зиIэ и лэжьакIуэ 

Шенкао Мухьэмэд.
1948 гъэм къалъхуащ 

КъШР-м и къэрал, политикэ 
лэжьакIуэ Арэшыкъуэ Му-
хьэмэд.

1951 гъэм къалъхуащ 
 КъБР-м щIыхь зиIэ и артист 
Хъыдзэдж Борис.

1952 гъэм къалъхуащ 
 КъБР-м щIыхь зиIэ и журна-
лист Шыдакъ Татьянэ.

1960 гъэм къалъхуащ 
 уэрэ д жыIакIуэ, Адыгэ Рес-
публикэм и цIыхубэ артисткэ 
Нэхей Тамарэ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градус 14 - 15, жэ-
щым  градуси 9 - 11 щыхъу-
нущ.

Мазаем и 16-м къыдэкIа «Адыгэ псалъэ» газетым те-
тащ Чэрим Марианнэ и тхыгъэ, «АнэдэлъхубзэкIэ 
 къоджэ IуплъапIэхэр» фIэщыгъэм щIэту. Ар теухуат 
бзэм и илъэсу Шэшэн Республикэм щагъэува 2023 гъэм 
щагъэзащIэ пэублэ лэжьыгъэхэм.

ДЫЗЭРЫЩЫГЪУАЗЭЩИ, ди республикэми щрагъэ-
кIуэкI лъэпкъыбзэр хъумэным теухуа Iуэхугъуэ щхьэхуэхэр. 
Ауэ дэтхэнэ зы жэрдэмми кърикIуар щыплъагъужыр ар 
зэп лъытын гуэр къыщыунэхум дежщ. Къапщтэмэ, илъэс 
20-м нэ сауэ ягъэзащIэ «Си бзэ - си псэ, си дуней» проектыр 
адыгэ щэнхабзэм, утыку итыкIэм тегъэщIауэ яубзыхуамэ, 
Шэшэныр а Iуэхум зэрыбгъэдыхьар нэгъуэщI лъэныкъуэ-
кIэщ. Абыхэм къыщыщIадзащ къалэ кIуэцIым щыплъагъу 
фIэщыгъэхэмкIэ - ирехъу ар сату щIапIэ, щхьэ щIэщапIэ, 
шхапIэ. Абыхэм къыпакIухьынукъым рекламэ гъэлъэ-
гъуапIэхэми. Сабий къудейхэр къащти, махуэм кърата 
школ дерсхэм нэхърэ нэхъыфIу икIи нэхъ псынщIэу я 
щхьэм ираубыдэ ихъуреягъым щалъагъур. Ди жагъуэ 
зэрыхъунщи, фIэщыгъэ гурыIуэгъуейхэр ди щIыналъэми 
щымащIэкъым.

Дуней псор зэщIэзыщта Интернетым и фIыгъэкIэ дэни 
щытепщэ хъуа инджылызыбзэм нобэ кIэлъоIэ абы хуейри 
хуэмейри. ЖыпIэнурамэ, бзэ куэд пщIэныр игъуэщ, ауэ 
абы къикIыркъым уи анэдэлъхубзэр IэщIыб пщIын хуейуэ. 
Зи хабзэ гъэхуа зиIэж Кавказ щIыналъэхэм я къалащхьэхэр 
инджылыз фIэщыгъэхэмкIэ пкъуныр къызэрезэгъ лъэны-
къуи къэгъуэтыгъуейщ, уеблэмэ дыхьэшхэн щIэхъуэжу. Ар 
еплъыт хъуну къыщIэкIынкъым лъэныкъуэ куэдкIэ нэ-
гъуэщI  къэралыгъуэхэм пыщIэныгъэшхуэхэр хуаIэу, хамэ 
къэрал студентхэр куэду щеджэу къекIуэкIа Урысейм и 
къа лащхьэхэм.

Марианнэ щапхъэу къихьащ Налшык и бэзэр Щхъуан-
тIэм и Iэхэлъахэм хуэзэу ПащIэм и уэрамым илъэс куэд 
хъуау э тет «Дыгъэ» сурэт техыпIэр. Тхыгъэм мащIэу щIыд-
гъужынщи, а IуэхущIапIэр зей Къалмыкъ Таалат дызэры-
щигъэгъуэзауэ щытамкIэ, я унагъуэр пасэу Сирием къи-
IэпхъукIыжа нэужь къызэIуихат ар, и адэм и цIэр (Дыгъэ) 
фIищри. Абы лъандэрэ илъэс мащIи дэкIакъым, ауэ ноби 
а «Дыгъэр» зэрыщытщ, уеплъыху ар адыгэбзэкIэ зэрытет-
ха къудейр къохуэбылIэу. Апхуэдэу Старэ Шэрэдж къуа-
жэм ущыблэжкIэ тетщ «Тыкуэн цIыкIу», пыплъхьэн щы-
мыIэу. Дэтхэнэ зы фIэщыгъэми фIы гуэр уи нэгу къыщIи-
гъэхьэу щытыныр хъарзынэкъэ, зи мыхьэнэр гурыIуэгъуей 
икIи зыкIи къыдбгъэдэмыхьэ хамэбзэм нэхърэ.

Иджырей маркетинг гъэпсыкIэм щэху куэд ехъумэ, ди 
цIыхум ар къащыгурымыIуи къэхъуу: зы щIыналъэ хэхар зи 
псэупIэ лъэпкъхэм къадекIуэкI я анэдэлъхубзэмкIэ фIэщы-
гъэр зытетха щIыпIэм цIыхур нэхъ зыIэпишэнущ, апщIон-
дэху я сатури зэрефIэкIуэнум шэч хэлъкъым.

ЛатиницэкIэ тетха фIэщыгъэ зэхэмыбзхэм къытщи-
гъэдыхьэшхынущ нэгъуэщI щIыпIэхэм къикIыу къытхуэкIуэ 
туристхэри. Сыти жыIи, ахэр Урысейм щыщщ, кирилли-
цэрщ зэсари. СыткIи хуей ахэр уэ уи инджылызыбзэм. Ле-
ниным и уэрамым тету щытащ тыкуэн дахэ цIыкIуитI, зыр 
«Калинка», адрейр «Малинка» жиIэрэ, зэрыджэмрэ мам-
къутымрэ я къудамэ цIыкIуитI фIэкIа темыту. ТIуми я 
фIэщыгъэм узыIэпашэрт.

Инджылызыбзэм и гъусэу къокIуэкI нэгъуэщI зы фIэщы-
гъэ гурымыхьи. Унагъуэм ис цIыхухэм я цIэхэр Iыхьэ зыры-
зу зэпаудрэ, къыщIэкIар фIэщыгъэ ящIу. Ар нэхъ хьэдэгъуэ-
дахэжщ, сыту жыпIэмэ, япэм мыхьэнэ гуэр иIэмэ, мыдрейр 
зыри къызэрымыкI псалъэ зэдзащ. Куэдым яцIыху Ле-
ниным и проспектым тет «VaviIon» тыкуэнышхуэри. Пса-
лъэр тэмэму тхакъым. Зейхэм ар щраIуэкIым, зрагъэщIэ-
гъуэкIащ «дэ ди фIэщыгъэр а фэ жыхуэфIэракъым», - 
жаIэри. ЩIэныгъэ зыбгъэдэлъхэм къадекIуэкIыр зы Вави-
лонщ, инджылызыбзэкIэ зэратхри «Вавуlоn» жиIэущ. АтIэ 
ар зэрыармырар дауэ къазэрыгурыбгъэIуэнур абы еп лъу-
рэ ауаныщIу пыдыхьэшхыкI хьэщIэхэм. НэгъуэщI фIэщы-
гъэ ептыныр мынэхъ тыншу пIэрэт, щымыIэр къэбгупсысу, 
абы къикIыр уи жьэкIэ къагурыбгъэIуэж нэхърэ.

«Zaira facha»- Лениным и проспектым тет сату щIапIэщ, 
«Sabyclinicа» - Лермонтовым и уэрамым тет медицинэ 
центрхэм ящыщ зыщ: латиницэкIэ тхами, псалъэр адыгэб-
зэу къызэрынэжар хъарзынэщ. 

 Тыкуэныр сысейщи, сызыхуейр фIызощ, жаIэнкIи  мэхъу, 
ауэ а мытэмэмыр е къемызэгъыр къалащхьэм щхьэ къы-
декIуэкIын хуей? Зэрантэкъым абыхэм чэнджэщ тэмэм 
езыт кIэлъыплъакIуэхэр щыIэныр.

ШЭРЭДЖ Дисэ. 

Адыгэ сэшхуэм япэ ды дэу 
щытетхыхьа зэманыр 1625 
гъэм хуахь, шэрджэсхэм я 
Iэщэ-фащэм теухуауэ Джо-
ванни де Лукэ и Iуэху 
еплъыкIэр къыщигъэлъэ-
гъуам.

XVIII лIэщIыгъуэмрэ  XIX-м 
и япэ Iыхьэмрэ адыгэ уэркъ-
хэм иджыри зэрахьэрт гъущI 
хъурей зэрыхъахэм къыха-
щIыкIыу щыта зэрызахъумэж 
афэ джа нэхэр. Таж пыIэр 
 лъагэт, абыи дамащхьэхэм 
нэс къехыу гъущI хъар кIэ-
рылът. Сэшхуэхэм я джатэд-
зэр кIыхьт, гъущIым къыхэ-
щIы кIа джанэхэр зэпиуп щIы-
фырт. Ауэ XVIII лIэщIы гъуэм 
шэ зыгъауэ Iэщэхэр нэхъ къа-
гъэсэбэп хъури, афэ джа-
нэхэр хуэмурэ я гъащIэм 
хэкIын щIидзащ, сэшхуэхэми 
нэхъ хуэмыныкъуэж хъуащ. 

Шэрджэс сэшхуэхэм ящы-
щу нэхъ жьы дыдэу яхъумэр 
1713 гъэм ящIауэ щытарщ, ар 
Къэрал Тхыдэ музейм 
щIэлъщ.

XVIII - XIX лIэщIыгъуэхэм, 
XX-нэм и пэщIэдзэхэм адыгэ 
сэш хуэм и джатэдзэр псын-
щIэу, мыкIыхьу ящIырт. Шэр-
джэс хэм мыхьэнэшхуэ ира-
тырт ар зэращIым: «Ар къаб-
зийм хуэдэу псынщIэу, чы 
псы гъуэм  ещхьу лантIэу, 
жьа кIэупсым хуэдэу жану 
щытын хуейщ», - жаIэрт. 
Сэш хуэдзэм и лъабжьэм да-
мыгъэхэр тращIыхьырт. Абы 
тратхэхэмкIэ къыпхуэщIэнут 
сэшхуэр къызыхэкIар.

Тыркум щыпсэуа, Къэбэр-
дейм илъэс зыкъом хъуауэ 
къэзыгъэзэжа, «Адыгэ унэ» 

Ди зэманым цIыхухэм я дежкIэ бгы 
лъагэ хэр зэрышынагъуэм ещхьыркъабзэу, 
езы цIыхухэри къуршхэм я дежкIэ ухэ зы-
гъап лъэ хъуащ. 

АРАЩ яхъумэ щIыпIэхэмрэ щIыуэпсым и 
фэеплъхэмрэ гулъытэ хэха щIыхуащIри, ухуэ-
ныгъэ щрамыгъэкIуэкIыу, мэкъумэш щра-
мыгъащIэу. 

Псом хуэмыдэу щIыуэпсыр хъумэнымкIэ 
ирагъэкIуэкI лэжьыгъэхэм хуэныкъуэщ бгы-
лыжэ къехыпIэхэр. Сыту жыпIэмэ, абыхэм 
щы лажьэ тракторхэм щIыгулъыр яубэ, лы-
жэм и закъуэ зэхипIытIэ уэсхэм я лъабжьэм 
удзхэр щIобэмпIыхь икIи щIофыхь. Удз лъаб-
жьэкIэ зэрымыгъэубыда щIы пшэрыр жьыб-
гъэм епхъэх, псым елъэс.

Картэхэм къыщыгъэлъэгъуащ къуршым 
дэкI цIыхухэр зэрыригъуэзэну щIыпIэхэр – 
бгыщ хьэ лъагэхэр, къыр къыхэщхьэхукIахэр, 
нэгъуэщIхэри.

ЗэхэзекIуэ здэщыIэм зыгъэпсэхупIи щыIэн 
хуейщ. Аращ турист картэхэм хьэщIэщхэр, 
мэзхъумэ унэхэр, альплагерхэр, турбазэхэр, 
ахэр щылажьэ зэманыр, нэгъуэщI абы хуэ-
дэхэри къыщIыщыгъэлъэгъуар. 

Апхуэдэ картэхэр зэхэзылъхьэхэм ящы-
гъупщэркъым чэтэн унэ цIыкIухэр щыбгъэув, 
пхъэ щыбгъэхьэзыр хъуну щIыпIэхэри. Абы-
хэм къыщыгъэлъэгъуащ кIапсэ гъуэгухэри.

Къэрал куэдым къыщыбгъуэтынущ Iэ 
зэмыIуса е еIэбами, зэраныгъэшхуэ зымы-
гъуэ та щIыналъэхэр – лъэпкъ паркхэр – зи 
 гъунапкъэхэр уэс-мылылъэ къурш лъагэхэм 
къриубыдэхэр. Ахэр щыкуэдщ Гималайхэм, 
Андхэм, Скандинавием, Шпицберген хытIы-
гухэм, Америкэ Ищхъэрэм, Кавказым. 

Пэжщ, бгы-мылылъэ паркхэр къызэ-
рыунэхурэ куэд щIакъым. Лъэпкъ мэз-
къуэдыхэр къыщызэрагъэпэщкIэ, дауи, псом 
япэу къызэрыщIадзэр гъуэгу ухуэнымкIэщ. 
Транспорт нэхъыщхьэу мыбы къыщагъэ-
сэбэпыр автомобилрэ шырэщ. Ауэ мыл 
джейхэм зыщаплъыхьын папщIэ, гъуэгуншэу 
къэзыкIухьыф техники къызэрагъэпэщ. 
АрщхьэкIэ апхуэдэ техникэм щIыгулъым и 
зэран йокI, зэтрекъутэ, еущэб, абы къыхэкIкIэ 
бгы джабэхэм къыщежьэхэр, илъэс-ипхъэх-
хэр щIохуабжьэ. 

Языныкъуэ лъэпкъ мэзгъэфIэнхэм (парк-
хэм) жьыхулъатэхэр (вертолётхэр) къыща-
гъэсэбэп. Мыдрейхэм щылажьэхэм ари зэ-
рамыдэм и щхьэусыгъуэу къагъэувыр ап-
хуэдэ техникэм паркым щыпсэу псэущхьэхэр 
зэригъащтэрщ.

Мылылъэ паркхэр я инагъкIи я теплъэкIи 
зэ хуэдэкъым. Ахэм яхэтщ Iуащхьэ лъагэ 
зыубыди, зы бгы джабэ фIэкIа мыхъуи, жыг 
щыкуэд къуэладжэ зыбжанэ къызэщIэзыубы-
ди. Зи гугъу тщIа теплъэ псоми хуэкъулей 
паркхэри мащIэкъым. Абыхэм я инагъыр ме-
трищэ зэбгъузэнатIэ зыбжанэм къыщыщIэ-
дзауэ гектар зэбгъузэнатIэу мелуан куэдым 
щынэси щыIэщ. 

Мылылъэ Iэхэлъахэр, къызэрыхэдгъэща-

щи, зыхуэдэ щымыIэщ зыщыбгъэпсэхун, 
щIэ ныгъэ къэпщытэныгъэхэр щебгъэкIуэ-
кIын и лъэныкъуэкIи. Мыбы щыплъагъунущ 
мыл джейхэр «зыхэвыхьа» щIыгулъхэр, щIы 
зэтетхъуахэр, езы мылхэм я гущIыIу ит 
«Iэнэхэр» - хэIэтыкIа мывэ пIащэшхуэхэр, 
мывэ абрагъуэхэм я щIыфэм мыл джейм 
иридз тхыпхъэщIыпхъэхэр, зи «дзэлыфэр» 
шынагъуэу зыгъэпс икIи зи лъэгу кIыфIым 
щIыIэ къызыдиху зэгуэчыпIэ абрагъуэхэр.

Уралым, Чехием, Кавказым, нэгъуэщI щIы-
пIэ зыбжанэм бгъуэнщIагъ мыл джей музей-
хэр къыщызэIуахащ. Языныкъуэ мэзкъуэды-
хэм я хъугъуэфIыгъуэхэр къагъэсэбэпыну 
цIы хухэр хуит щащI щыIэщ. Балтикэ къэра-
лыгъуэхэм я лъэпкъ паркхэм хъупIэ щхьэ-
хуэхэр щыхагъэщхьэхукIащ. Карпат щIыуэпс 
паркым пхъащхьэ щагъэхьэзырыну хуит 
ящIащ, ауэ ахэр бгыщхьэм къызэрырахьэхыр 
кIапсэ гъуэгукIэщ, псыежэххэм я Iуфэхэр зэ-
хамыкъутэн щхьэкIэ.

Апхуэдэ щIыпIэхэм я къабзагъэр къахутэн 
папщIэ, Iэмал зэмылIэужьыгъуэхэр къагъэ-
сэбэп. Псалъэм папщIэ, псэущхьэ щхьэ хуэ-
хэм я щэм къыхэна пестицидхэмкIэ щыуа-
гъэншэу къащIэ щIыпIэм и фIеягъыр здынэ-
сар. 

Лъэпкъ паркхэм я бжыгъэм хэхъуэ зэпытщ. 
Япэ дыдэ лъэпкъ паркыр – Йеллоустоныр – 
къызэрызэIуахрэ (1872 гъэм) абыхэм я бжы-
гъэр мини 2-м щхьэдэхащ. КъыжыIэпхъэщ 
мэзгъэфIэнхэр зэрымыфейдэншэри. Пса-
лъэм папщIэ, Викторие псыкъелъэм плъа-
кIуэ къакIуэхэм къэралым хэхъуэ нэхъыбэ 
къыхуахь, абы тет электростанцхэм нэхърэ. 
Абы щыгъуэми, лъэпкъ паркхэр Iыгъыным 
текIуадэр нэхъ мащIэщ, турбазэ, альплагерь,  
хьэщIэщ, туризм хуэIухуэщIэ къинэмыщIхэм 
ятекIуадэм нэхърэ. 

Куэд щIащ Iуащхьэмахуэ Iэгъуэблагъэм и 
мыл джей паркым и проектым зэры теп-
сэлъыхьрэ. Дызэрыщыгъуазэщи, мы щIыпIэ 
телъыджэм хьэщIэ мымащIэу къыщопсых. 
КъакIуэр зэрыкуэдым къыхэкIкIэ насыпын-
шагъэ мащIи къыщыхъуркъым мыбы. Езы 
паркми хэщIыныгъэ егъуэт, псэущхьэхэр нэ-
гъуэщI щIыпIэ мэIэпхъуэ. 

Нэхъапэм бдзэжьей къуэлэнкIэ къулейуэ 
щыта гуэлхэмрэ псыежэххэмрэ иджы а псэу-
щхьэ хьэлэмэтхэр уэздыгъэ нэхукIэ ущылъы-
хъуами, щыбгъуэтыжынукъым. УдзыпцIэхэр 
ираутыкI, нартсанэ псы хущхъуэхэр Бахъсэн 
ха ут Iыпщхьэ, щIыпIэм щаIыгъ Iэщым мэ-
зыщIэхэр ираухъуэнщIэкI. 

Абыхэм теухуауэ хамэ къэралхэм щапхъэ 
зытепх хъун хабзэфIхэр щыгъэуващ: къэзыу-
хъуреихь дунейр зыуцIэпIхэм кIапсэ гъуэгукIэ 
зекIуэну хуитыныгъэ къезыт тхылъхэр къыIа-
хыж икIи аргуэру апхуэдэ тхылъымпIэ зэб-
гъэпэщыжын щхьэкIэ, тхылъымпIэ кIэрыху-
бжьэрыхуми консерв банкIми зы къэп из 
къэпщыпын хуейщ. Чехие лъэпкъ мэз-
гъэфIэным ирагъэхьэр кIапсэ гъуэгум къри-
шэкIыфынум хуэдизщ. 

ТАБЫХЪУ Хьэзрит. 

КъБР-м щыIэ МВД-м щызэхэтащ Къэбэрдей-Балъкъэ-
рым къэрал кIуэцI IуэхухэмкIэ органхэр къы щы щы-
зэрагъэпэща махуэм ехьэлIэ зэIущIэ гуапэ. 

КЪЭРАЛ кIуэцI IуэхухэмкIэ министру КъБР-м щыIэ, по-
лицэм и генерал-лейтенант Павлов Василий къызэхуэса-
хэм ехъуэхъуащ узыншагъэ, унагъуэ зэIузэпэщыгъэ, 
 ехъулIэныгъэ яIэну. 

Я къалэныр нэсу зэрагъэзащIэм, къэрал кIуэцI Iуэхухэм-
кIэ органхэр республикэм къыщыщызэрагъэпэща махуэр 
зэ рагъэлъапIэм и щIыхькIэ Урысей МВД-м и район къуда-
мэхэм я IэнатIэ зэмылIэужьыгъуэхэм къыщыхэжаныкIа лэ-
жьакIуи 10-м КъБР-м щыIэ МВД-м и ЩIыхь тхылъхэр яри-
тащ.  

Министрым фэеплъ тыгъэхэр апхуэдэу яIэщIилъхьащ 
Урысей МВД-м боксымкIэ и чемпионату Уфа къалэм ще-
кIуэкIам къыхэжаныкIахэу УФ-м и МВД-м и къудамэу Ба-
хъсэн щIыналъэм щыIэм гупым ядэлэжьэнымкIэ и IэщIа-
гъэлI, полицэм и лейтенант нэхъыжь Мэзыхьэ Разиуанрэ 
УФ-м и МВД-м и къудамэу Iуащхьэмахуэ щIыналъэм щы-
Iэм и плъыр-кIэлъыплъыныгъэ IэнатIэм и лэжьакIуэ, поли-
цэм и сержант нэхъыщIэ Алиев Маликрэ. 

- Нобэрей гулъытэр фэ къэвлэжьащ, ар кърикIуащ фи 
къалэн мытыншым фызэрыпэлъэщым. Шэч къытесхьэр-
къым фи IэщIагъэм фызэрыхуэIэижьымрэ къалэным 
фызэрыхуэпэжымрэ къэрал кIуэцI IуэхухэмкIэ органхэм 
къапэщыт къалэн гугъухэр икIи жэуаплыныгъэ зыпылъхэр 
зэфIэхыным сэбэп зэрыхъунур.  Фи къалэныр щIыхь пылъу 
икIи хьэлэлу ефхьэкI, цIыхухэм пщIэ яхуэфщI, фIыуэ 
 флъагъу фи лъахэр, ди къэралышхуэр, - жиIащ Павлов 
Василий. 

 БАХЪСЭН  Ланэ.  

тыкуэныр къызэIузыха IутIыж 
Мэжид лъэпкъым и тхыдэм 
теухуауэ куэдым щыгъуазэщ. 
ХещIыкI сэшхуэм и Iуэхуми.

- Адыгэ сэшхуэр хьэлъэу 
щыттэкъым, пIащIэт, къэб-
гъэшмэ хъуреибзэ хъурти, 
зэуэ ипIэ иувэжырт, жант, 
быдэт. Ар къызыхащIыкIри 
адрейхэм ещхьтэкъым, - ды-
щегъэгъуазэ абы. - Куэдым 
ямыщIэнкIэ хъунщ сэшхуэр 
щыблэ зэуа гъущIым къыха-
хыу зэрыщытар. Абы щхьэу-
сыгъуэ иIэт: гъущIым щыблэ 
еуа нэужь, къарууэ, току хи-
лъхьэм фегупсыс. ГъущIым и 
зэхэлъыкIэр нэгъуэщI, нэхъ 
быдэ абы ищIырт. КIыщым 
нэсамэ, псыхьын хуейкъэ? 
ГъущIыр ягъэплъырти, шым 
шэсырт, хуэмурэ къакIухьурэ 
жьыбгъэкIэ япсыхьырт. Абы 
иужькIэ сэшхуэм зыри къы-
щыщIыжтэкъым.

ЗэрыгурыIуэгъуэщи, адыгэ 
сэшхуэр нэгъуэщI лъэпкъхэм 
ейм зыкIи ещхькъым. Абы и 
къум и кIапэр зэгуэхауэ 

щытщ. Ар къызэрысэбэпрат: 
сэшхуэр и папцIэмкIэ щIым 
хасэрт, лIыр абдеж етIы-
сэхырти, фочым и пэр ди-
гъэхьэрт, шэрыуэу нэщанэм 
еуэн папщIэ. Ари къэбгуп-
сысыфын хуейтэкъэ?! Нэ-
гъуэщI лъэпкъхэм ягъэщIа-
гъуэ абы и щэхур щыжы пIэ-
кIэ. И нэхъыбэм сэшхуэр 
 зэ рызыгуалъхьэр ижь раб-
гъурамэ, адыгэм сэмэгумкIэ 
ар пщIыхэлъщ. ИтIанэ IэкIэ 
яубыду кърахыртэкъым ар, 
IэщIыбкIэ кърагъэлъэтырти, 
я къихынри бийм еуэнри зы 
ящIырт. Хабзэжьу щыIэт 
адыгэм сэр кърихамэ, къы-
щIрихар имыгъэзащIэу ири-
лъхьэжыныр емыкIуу. 

Сэшхуэр хьэщIэщым зды-
щIахьэу къезэгъыртэкъым - 
бысымым дзыхь хуумыщIу 
арат къикIыр. Апхуэдэ дыдэу 
шым епсыхамэ, щIопщыр унэ 
гупэм щыфIидзэрт, зэры зы-
щиIэжьэнум елъытауэ фIэ-
дзэкIэ щхьэхуэ иIэу. 

БАГЪЭТЫР Луизэ.

2023 гъэм и гъатхэм цIыхухэр дзэ къулыкъум ираджэныр 
къызэгъэпэщыным теухуауэ лэжьыпхъэхэм я IуэхукIэ

Къэбэрдей-Балъкъэр Республикэм и
Iэтащхьэм и Указ

«Дзэм къулыкъу щащIэну я пщэ дэлъ къалэ-
нымрэ дзэ къулыкъумрэ я IуэхукIэ» Федераль-
нэ законым ипкъ иткIэ икIи 1996 - 2005 гъэхэм 
къалъхуауэ зи ныбжьыр илъэс 27-м нэмыса, 
запасми щымыIэ цIыхухэр ираджэныр къызэ-
гъэпэщын мурадкIэ унафэ сощI:

1. Къэщтэн мы унафэм щIыгъухэу:
Къэбэрдей-Балъкъэр Республикэм дзэ къу-

лы къум цIыхухэр еджэнымкIэ и комиссэм хэт-
хэр;

Къэбэрдей-Балъкъэр Республикэм и муни-
ципальнэ районхэмрэ къалэ округхэмрэ дзэ 
къулыкъум цIыхухэр еджэнымкIэ я комиссэхэм 
хэтхэр;

2023 гъэм и гъатхэм дзэ къулыкъум ираджэ-
ну къызытехуэ цIыхухэм я узыншагъэр къыща-
пщытэну икIи щеIэзэну медицинэ IуэхущIа-
пIэхэр.

2. Къэбэрдей-Балъкъэр Республикэм и дзэ 
ко миссариатымрэ Къэбэрдей-Балъкъэр Рес-
публикэм и гъэзэщIакIуэ властым и орган-
хэмрэ я гъусэу Къэбэрдей-Балъкъэр Рес-
публикэм муниципальнэ районхэм, къалэ ок-
ругхэм я щIыпIэ самоуправленэм и органхэм 

яхуэгъэлъэгъуэн 2023 гъэм и гъатхэм цIыхухэр 
ягъэува пIалъэхэм дзэ къулыкъум ираджэныр 
къызэрагъэпэщыну.

3. Къэрал кIуэцI IуэхухэмкIэ министерствэу 
Къэбэрдей-Балъкъэр Республикэм щыIэмрэ 
Урысей Федерацэм Къэрал кIуэцI IуэхухэмкIэ 
и министерствэм транспортым щиIэ Налшык 
линэ къудамэмрэ яхуэгъэлъэгъуэн цIыхухэр 
щраджэ, гупхэр къулыкъу щащIэнхэм щашэ 
махуэхэм республикэм щраджэ и щIыпIэхэм, 
гъущI гъуэгу станцхэм, автовокзалхэм жыла-
гъуэ хабзэм тетыныр къызэрагъэпэщыну

4. Къэбэрдей-Балъкъэр Республикэм Щэн-
хабзэмкIэ и министерствэм къызэригъэпэщын 
хуейщ цIыхухэр дзэ къулыкъум зэрыраджэм 
пыщIа Iуэхухэр хъыбарегъащIэ IэнатIэм къы-
щагъэлъэгъуэныр.

5. Мы Указым къару егъуэт Iэ щыщIэздза ма-
хуэм щегъэжьауэ.

             Къэбэрдей-Балъкъэр Республикэм и
           Iэтащхьэ                        КIУЭКIУЭ Казбек
Налшык къалэ
2023 гъэм гъатхэпэм и 20-м
№24-УГ

Махуэгъэпс

ФIэщыгъэхэм 
я щэхур

ГъащIэр Тхьэр къызэрытхуэупса тыгъэ нэхъ лъапIэ ды-
дэщ. Ауэ абы и зэхэлъыкIэри и гъунэр здэщыIэри зым и 
дежкIи нахуэкъым. Зы щэху гуэр цIыхум и къэухьыр 
нэмысауэ щыIэмэ, ар гъащIэм и убзыхукIэрщ. Шэч 
къытедмыхьэжу дызыщыгъуазэр сыт жыпIэмэ - гъащIэ 
зиIэм уахътыи иIэщ. Аргуэрыжьщи, абы и пIалъэр зыщIэр 
Тхьэшхуэрщ. Ар къэсамэ, ажалым жьыгъэ-щIагъэкIи, 
цIыхуфI-цIыху IейкIи зэхэгъэж ищIыркъым. Ар натIэм 
къритхат, арат къыхуиухар. ЦIыхум и мурадхэри гугъэ-
хэри абдеж щызэтощэщэж…

«Мор зи уафэ, мыр зи щIылъэ, 
пхуэмыIуэтэщIыну ар…» - ап хуэ-
дэурэ зы хъыбар кIапэ гуэр къы-
хадзэрти, ар и кIэм нагъэсын 
 папщIэ къуэпсыбэу зэкIэщIэкIыж 
я гукъэкIыжхэр къыдыхаухуа нэу-
рэ хьэтIохъущыкъуей дадэ-нанэ-
хэм мыужьыхыж пшыналъэу я 
лъэпкъ тхыдэжьхэр къаIуэтэжырт. 
ЖызыIэжым и псалъэм хуиIэ 
фIэщхъуныгъэм ар IуэрыIуатэ 
къы зэрыгуэкIыу къыщыхъуртэ-
къым, атIэ унагъуэ хъугъэщIагъэу, 
къыкIэлъыкIуэ щIэблэми ялъэ-
Iэсын хуей тхыдэу къилъытэрт. 
«ХьэтIохъущыкъуеижьым къыхэ-
кIами, ФэндыкъуэкIэ къыдэкIы-
жами, БэдыджкIэ къехыжами, 
 КъалэдэскIэ къикIыжами я хьэ-
къыр зыщ: ял зэIыхьэгъущ, я Iыхьэ 
зэунэгъущ», - жаIэрт, зым и хъы-
барым зым хуищI Iулыджыр Iыхь-
лыгъэкIэ япыша зэрыхъуам и мы-
закъуэу, езым и щхьэми хуищI 
пщIэм зэрыхуэмыбэлэрыгъыр 
 къагъэлъагъуэу.

ЗЫГУЭР яIэщIэхумэ, емыкIу къа-
хьын къафIэщIу хуэсакъыурэ нэ-
хъыжьыфIхэм яхъумэ я хъыбархэр 
зэраIуэтэж щIыкIэм Iэджэ псалъэ-
макъи темыIукIаи... ЗэрыжаIэжым-
кIэ, къуажэм къыдыхьам жэщ къы-
техъуэрэ зыгуэрым и хьэщIэщ 
екIуэлIэн хуей хъумэ, абдеж къи-
нэрт, хьэщIагъэ ирахыу бгъэдагъэ-
тIысхьа хъыбарныбэм абы и Iуэху 
блэкIыр имыщIэжу апхуэдизкIэ 
IэщIи гъэгъупщыкIырти. Арагъэнущ 
«хьэтIохъущыкъуейхэм я хьэщIэ я 
хьэщIэщыкIэщ» щIыжаIари. Хьэ-
щIэм зэрыщыIэн хуей пIалъэм 
 щIригъэгъурэ и хэгъэрейхэм къа-
лъинапэмэ, апхуэдэу еджэрт - хьэ-
щIэр яхэмыкIыжу къалъитIыс хьэ-
пащ, жа Iэу кърагъэкIыу арат. Хъуэн 
мыхъу ми, хъуэхъу жьауэм щIэмыхьэ 
мы псалъэ гъэщIэгъуэныр сигу 
къэзыгъэкIыжар «ХьэтIохъущы-
къуей хъыбархэр» зи Iэдакъэ къы-
щIэкIа, а  жы лэ дыдэм щыщ тхакIуэ 
цIэрыIуэ Къэрмокъуэ Мухьэмэд и 
псалъэ хэрщ. «Зэпызогъэувэ жыс-
Iэурэ зэгъэкIэсыгъуей хъуа си гу-
гъэщ хьэ тIохъущыкъуейхэм я хъы-
бархэр, зи зэпыуркъым, зэролъэлъ», 
- къыхэхъуэр зэригуапэр имыбзы-
щIу, ауэ и кIэм хунэмыгъэсынкIи 
шы нагъэ зэ риIэри къыхэщу жиIэрт 
абы тхы лъым щелэжьым. Хьэ тIохъу-
щы къуейм хуиIэ гурыщIэ IэфIыр 
 хущIэ мыуфэу псэуа тхакIуэм сы-
хуэарэзыщ къуажэ хъыбархэр зэ-
хуэхьэсыжын зэрыхуейм сызэры-
хуигъэIущам щхьэкIэ. «Хъыбар 
 ухуеймэ, ХьэфIыцэ Мусэбий деж 
къыщегъажьэ, ухьэщIэщыкIэщ къы-
п хужиIэнкIэ шынагъэ уимыIэмэ, ар 
гъэуэршэр. ЦIыхум яхэтащ, хъыбар 
къызыпыкIын куэдым ябгъэдэсащ», 
- жиIэгъат. ИкIи сыхущIегъуэжа-
къым…

Нобэ хуэдэу си нэгу щIэтщ Хьэ-
фIыцIэ Мусэбий згъэпсэлъэну сы-
щыхуэкIуа махуэр. Абы и деж сы-
зыша и пхъурылъху щIалэм сызы-
текIухьар гуригъэIуа нэужь, дадэм 
унэм сригъэблэгъащ. ЗэщIэуп щIэм-
рэ къекIуэкI хъыбар къызэры кIуэ-
хэмрэ зэрызэфIэкIыу, нэхъы жьы-
фIыр зэуэ къызэупщIащ: «Хьэ-
тIохъущокъуэхэ я шэсыгъуэр кIыхь-
кIэщIщ, я дэкIыгъуэр кIэщI-кIыхьщ, 
жаIэу зэхэпха уэ зэгуэр?» - жиIэри. 
Iэнкун сыкъэхъуами, зыкъезмыгъэ-
щIэну сыхэтащ - зыгуэрхэр зэхэс-
хащ, сымыщIэр нэхъыбэу къы щIэ-
кIынщ, жысIащ. Мусэбий апхуэдэ 
жэуап пэплъэ нэхъей, хэпщIыкI 
 къудейуэ къыпыгуфIыкIри, ухьэ-
зырмэ, дышэсынщ, жиIащ. Зи хъы-
бар къэзыIуэтэжыну хуежьа тхьэ-
мадэм ныбжьыфI иIэт, ауэ и къыхэ-
дзэкIэмрэ и псалъэ зэпыгъэувэ-
кIэмкIэ щIэж хъарзынэ зэриIэр щIэх 
къыхэщащ.

Лъабжьэр быдэмэ, 
щхьэкIэри лъагэщ

«Тамбий Къэбардэ и кхъэIуащ-
хьэм къыщыщIэбдзэрэ Къущхьэ 
Жьанэ Iущхьэ жыхуаIэм укъэсмэ, 
зы теуэгъуэфI къэпкIуауэ аращи, 
шыр плъахъэ хъунущ. Мы зэхуаку 
мащIэр ХьэтIохъущокъуэхэ я шэ-
сыгъуэ кIыхь жыхуаIэращ, щIэ-
кIэщIыр щIыуэ яIэм и зы далэ ири-
къуркъыми аращ, зы Iыхьэ фIэкIа 
зэрымыхъур къыхагъэщу аращ. 
ХьэтIохъущокъуэхэ щежьэкIэ, дэкIы-
гъуэ кIэщIщ жаIэрт, зэуэ защтэу 
зэрыдэшэсыкIым къыхэкIыу. Ежьа-
къэ - кIыхьу къэтт, IэщэгъэтIылъыж 
хуэщIын хуэмейуэ пIэрэ, жаIэу цIыху-
хэр псалъэу хуежьэхункIи къэкIуэж-
хэртэкъым. Зы лъэхъэнэ уатеп сэ-
лъыхь хъууэ щытакъым абыхэм. Ауэ 
зы ныбжь кIапсэ зэпысча хъуащ, мы 
къуажэм и Iыхьэгъу дызэрыхъуар 
ХьэтIохъущокъуэхэ я фIыщIэщи, 
жысIэжынут», - жиIэгъат Мусэбий…

Нэхъыжьым и нэгу къыщIигъэхьэ-
жат и адэжьхэр къыздикIа щIыпIэ-
хэр, ахэр езым и кIуапIэу зэрыщытар 
и псалъэхэмкIи къигъэнаIуэу. Бахъ-
сэныжь и ижьырабгъумкIэ псы 
цIыкIу куэд къыхолъэдэж, зэгуэр 
ахэр адыгэ тIысыпIэу щытами, я 
цIыхущхьи дэмысыжу, а щIыпIэхэм 
я фIэщыгъи зыщIэ щымыIэжу. 
Иджы балъкъэрхэр зыдэс Бэдыдж 
къуажэм удэмыхьэ ипэ Бэдыдж 
 тIуащIэм ухуозэ - Бэдыдж цIыкIурэ 
Бэдыджышхуэрэ я зэхуакум щIы 
 хъарзынэ илъщ, языхэзми убгъу-
рыту бгы лъэныкъуэмкIэ удэкIмэ, 

узы техьэ и щыгур тафэу къызэкIуэ-
цIыкIыу. Бэджыжь бгъуэнщIагъым 
нэс щIы хъарзынэ илъщ, ар зепхьэу 
абдеж ущыпсэунуи уасэ имыIэу. 
БгъуэнщIагъым ипщэкIэ къуэ зыб-
жанэ иIэщ, КъуэбэкъуэкIэ еджэу. 
Абы къеубыд Бэдыджышхуэ, Бэ-
дыдж цIыкIу, ТещIэкъуэ, Къунашы-
къуэ, Джэдгъэфыкъуэ, Мэлыжьы-
къуэ, Мамыжьыкъуэ къуэ куухэр. 
Мыбыхэм цIыхуу дэсам я жылэм 
Щоджэнхьэблэ хэкужькIэ йоджэ.

Иджырей Зеикъуэр зыгъэтIысы-
гъа ХьэтIохъущокъуэ ХьэтIэхъущы-
къуэ и адэ къуэшым къыщыхэкIым, 
фIыуэ къыгурыIуэрт фIэлIыкI иIэн 
папщIэ къуажэгъу зэрыхуэныкъуэр, 
бэгъуэн зэрыхуейр. Абы ирихьэлIащ 
Бэдыдж тIуащIэм дэсхэр къехыу 
щыхуежьа лъэхъэнэр. Щоджэн-
хьэблэжьым щыщу Бэдыдж къы дэ-
кIыжащ Щоджэнхэ, Щомахуэхэ, 
ХьэфIыцIэхэ, АбытIэхэ, ЛIизэмхэ, 
нэгъуэщIхэри. Мыбыхэм щIэуэ къэу-
нэхуа къуажэщIэм къыщыувыIэну 
ягугъакъым - иджырей Ислъэмей 
къуажапщэм щIышхуэ илъти, абы 
щетIысэхыну арат. Ауэ ХьэтIохъущо-
къуэм ахэр къигъэдэIуащ: «ЩIы 
фыхуеймэ, сэ фэстыфыркъэ? Сыт-
кIэ нэхъыфI а фыздэкIуэнур псэу-
пIэу?» - жиIэри. Гупсысэгъуэ ихуа -
хэр тезыгъэгушхуар Щоджэн Сэ-
фаррэ ХьэфIыцIэ ХьэтIохъущы-
къуэрэщ. «Къуажэм бжэгъулъэр 
хиса къудейщ, дакъыхэтIысхьэмэ, 
хэхэскIэ къыдэщынукъым, зэщIы-
гъуу зыдужьынщ. Дыздежьар жы-
лэжьщ, я щIыгу зэтпхъуэну дахы-
хьауэ къыджаIэнщи, зыхуэдгъэ фэ-
щэнкъым, тхуэмыфащэр ддэну-
къыми, къайгъэ дызэрыгъэхъунщ, 
дыкъыщывгъэувыIэ мыбдеж», - 
 жа Iащ Сэфаррэ ХьэтIохъущы-
къуэрэ.

ХьэфIыцIэ ХьэтIохъущыкъуэ лIы 
закъуэт, емынэмрэ зауэмрэ зыу-
жьыпIэ зримыта лъэпкъ мащIэм 
къыхэкIат. Хуэдэ куэдым ящхьу, ар 
зыхущIэкъур быным щхьэегъэ зы-
пIэрэ псэхупIэрэ яритынырт. ЛIыр 
IэпщIэлъапщIэт, пхъащIэт, пхъэм 
къыхимыщIыкI фIыгъуэ щыIэтэ-
къым. Щоджэнхэ иджыри къыз-
дэсым ХьэтIохъущыкъуэ ищIауэ щы-
та уанэ пхъафэм и гугъу ящIыжу 
зэхэпхынущ. Уанэгу щхьэнтэр яхъуэ-
жа фIэкIа, уанэ пхъафэр мыщу 
илъэс пщIы бжыгъэкIэ къекIуэкIащ, 
иужьым ар Щоджэн Къэрэшей и 
пхъум и къуэ Къатхъэн Назир тыгъэ 
хуащIыжыгъат… АдыгэлIыр здэ-
кIуам адыгэшри кIуащ, арыххэуи 
уанэ пхъафэр абыхэм ядэкIуэды-
жащ…

ХьэтIохъущокъуэпщым къуажэ-
гъуу къилъыхъуэхэр IэщIагъэ зиIэ 
защIэт. ХьэфIыцIэм и IэщIагъэм 
цIыхур къыщIэупщIэу хуежьащ, щIэ-
хи зригъэужьащ. ЛIым щIалищ 
къыщIэхъуащ, унагъуэуи игъэтIы-
сыжащ. Къуажэр къызэрыфIэ лIы-
кIыр, чэнджэщэгъу зэращIыр бы-
ным дежкIэ щысэ техыпIэ дахэ 
 хъуащ - псоми зи цIэр фIыкIэ  къраIуэ 
лIыфIхэр къахэкIащ. Лъабжьэр 
быдэмэ, щхьэкIэр лъагэщ, ауэ сыт-
ми жаIакъым. 

ХьэтIохъущыкъуэ къыщIэна щIэб-
лэм ящыщу и гугъу умыщIу ублэ-
кIыфынукъым Жамбот и къуэ 
Дэвей. Илъэс 83-м щIигъукIэ къэп-
сэууэ Хэку зауэшхуэм ипэкIэ ду -
нейм ехыжа Дэвей и гугъу ящIыж 
мыхъуу, куэдым яцIыхуж. Ар гу-
щIэгъу зыхэлъу, псапэ щIэнкIэ ири-
мыкъуу дунейм тетащ. ХуэмыщIам и 
гур къиIэтын, щIэгъэкъуэн хуэхъун - 
мырат нэхущым щIэтаджэ лIым игу 
илъыр, зыхуэпсэур.

«ЦIыхур цIыху зыщIыр зы Iэм 
имылъагъуу мыдрейм икI фIыращ», 
- жиIэрейт Дэвей. Къуажэдэсхэм 
ятеухуа тхыгъэ гъэщIэгъуэн куэд зи 
къалэмыпэ къыщIэкIа Джэдгъэф 
Аслъэмырзэ и нэгу къыщIигъэ хьэ-
жырт Дэвей и теплъэр: ар нащ-
хъуэрэ щхьэц сырыхуфэ зытелъ лIы 
пкъыфIэ лъагэшхуэт, лэжьыгъэм 

зэрыщымышынэр къызэрыпщIэ Iэ-
гушхуэхэр пхъашэт, нэгуфIэти, цIыху 
щилъэгъуам деж и Iупэхэр зэте-
жырт. Дыжьын хьэзырыбгъэ хъужу 
адыгэ джанэ фIыцIэр и пкъым 
хуэфIыпсу илът, щызекIуэкIэ кIэ ры-
щIа къамэм къыпылыдыкI нурыр 
 игъэджэгуу хэбэкъукIырт. Унагъуэ-
кIэ къыхэхъуэм псапэ IуэхукIэ хи-
тыкIынур занщIэу щхьэхуэ ищIырт. 
Алыхьыр игъэзакъуэу, и пащхьэ щи-
хьэжкIэ, итыну жэуапыр дунеягъэ -
кIэ щилэжьам зэрелъытар къызы-
гурыIуэ Дэвей псоми я зэхуэдэ цIыху 
хьэкъыр нэсу игъэзэщIэфауэ жыпIэ 
хъунущ.

ЛIыфIым фызыфI и гъусэщ, жаIэ. 
Дэвей щхьэгъуситI иIащ - Щоджэн 
Истамбылхъанрэ Шурдым Бабыху-
рэ. Истамбылхъан пхъуитIрэ зы 
 къуэрэ къыщIэхъуат, ауэ щIалэр 
цIыкIуу дунейм щехыжам гумэ-
щIыгъуэ хэхуащ: лIыр щIэблэншэу 
къанэ зэрымыхъунур. Езым и пса-
лъэкIэ щхьэгъусэм Бабыху къри-
гъэшэжащ. Дэвей абы щIалитхурэ 
хъыджэбзитIрэ дигъуэтыжащ. ЦIы-
хубз губзыгъэм и фIыгъэкIэ лъэп-
къыр къупщхьэншэ хъуакъым. «Ды-
къэзылъхуар Бабыхуми, дызыпIар 
Дисэщ», - жаIэрт Шурдымхэ я пхъум 
къилъхуа щIалэхэм, икIи Истам-
былхъан и жьыщхьэ махуэ хъуащ, 
пщIэ иIэуи щIалъхьэжащ. Мис ап-
хуэдэ унагъуэщ къызыхэкIари зы-
хапIыкIари зи хъыбархэм зэгуэр се-
зыгъэдэIуэгъа нэхъыжьыфIыр.

Щапхъэр ужьыфIэщ

Пэжу жаIэ: щапхъэр ужьыфIэщ. 
Зы лъэныкъуэкIэ адэшхуэм и щэн-
хэр Мусэбий хэплъагъуэрт: ар ткIийт, 
лэжьыгъэм зэрипсыхьар къапщIэу, 
зэтеубыдат, унафэмрэ ар зыхуей 
хуэзыгъазэ щIагъэмрэ щызэш хуэ-
зэесыр зыфIэфI цIыхут. Ауэ, нэ-
гъуэщI лъэныкъуэкIэ укъеплъмэ, 
хэплъагъуэн къудей щхьэкIэ къанэу, 
и адэм къыбгъэдихауэ абы гуры-
щIэшхуэ кIуэцIылът, зыщалъхуа 
 лъахэм хуэгъэзауэ, зытет дунейм 
хуэунэтIауэ. Лэжьыгъэр фIыуэ зы-
лъагъум, ифI и хэкум езыгъэкIым 
цIыхугъэ кIуэцIылъу игъэувати, ап-
хуэдэм гулъытэшхуэ хуищIырт, псэ 
къабзэу бгъэдэтт. Игу илъыр зымыб-
зыщI, пэжыр, гуащIэми, нахуэу жы-
зыIэф тхьэмадэм и пщIэр и лэжьы-
гъэкIэ къилэжьыжати, нэхъы жьы-
Iуэхэр тегъэхуауэ, нэхъыщIэIуэхэр 
щыту, фIэкIа къедаIуэртэкъым. Ап-
хуэдэущ ар къуажэми ягу къызэ-
ринар.

Зи жьыщхьэ пщIэшхуэ зыгъуэта 
ХьэфIыцIэ Мусэбий 1923 гъэм гъат-
хэпэм и 23-м къалъхуащ. Къуажэм 
дэт курыт еджапIэм 1931 - 1940 гъэ-
хэм щеджащ ар. «Дэ дезыгъэджа-
хэр щIэныгъэ нэхъыщхьэ зиIэ, акъыл 
жан зыбгъэдэлъ, зи IэнатIэм ткIийуэ 
бгъэдэт цIыху нэгъэса защIэт. 
ЩIэблэр егъэджэныр къэралпсо 
пщэрылъ хъуат а лъэхъэнэми, 
тхылъ хэми, дэфтэрхэми, егъэ джэ-
ныгъэм щызэрахьэ нэгъуэщI Iэмэ-
псымэхэми дрикъурт», - жиIэрт 
Мусэбий.

ХьэфIыцIэм класси 9-р къиуха 
нэужь, Кировым и цIэр зэрихьэу 
 къуажэм дэт колхозым и 6-нэ губ-
гъуэ лэжьакIуэ бригадэм яхыхьащ. 
ЩIыр ивэрт, жылэр трисэрт, къэкIа-
хэм якIэлъыплъырт, гъавэр къри-
хьэлIэжырт. Куэд дэмыкIыу ар кол-
хоз щIалэгъуалэм къахэжаныкI, 
уеблэмэ я пашэ хъуащ. ХузэфIэ-
кIымкIэ дэтхэнэми защIигъа къуэрт, 
ауэ имыщIэри игъэпщкIуртэ къым - 
чэнджэщэгъурэ хэкIыпIэрэ къи-
лъыхъуэрт. Мусэбий абы и лъэны-
къуэкIэ гуапэу игу къигъэкIыжу щы-
тащ гъащIэмрэ лэжьыгъэмрэ хуэ-
зыгъэIуща Шурдым Хъусин, 
Джэд гъэф ХьэматI, Къэрэнашэ Те-
мыр сымэ, нэгъуэщIхэри.

ПсэзэпылъхьэпIэм дежщ цIыхум и 
уасэр къыщыпщIэр. Хэку зауэшхуэм 
и лъэхъэнэрщ Мусэбий «и адэ и 

 къуэщ» щажригъэIар, пщIэ зыщы-
хуригъэщIар. Къуажэм къыдэна 
лIыжь-фызыжьхэр, цIыхубзхэр, са-
бийхэр губгъуэм къимыкIыу итт. Зы 
махуэр къалэжьа нэужь, нартыху 
 килограммитI-щы, кIэртIоф кило-
граммрэ ныкъуэрэ, дыгъэгъазэ ки-
лограмм ныкъуэ кърату арат. Абы 
цIыхухэр игъэмэжалIэртэкъым, 
 гугъупIэм къришырт. Мис а лъэ-
хъэнэ хьэлъэ дыдэм щыгъуэ Мусэ-
бий колхозым и комсомол зэгухьэ-
ныгъэм и секретару, артелым и 
къэзыпщытэ гупым и Iэтащхьэу 
ягъэув. ПщэдэкIыж ин зыпылъ а Iэ-
натIэхэм ХьэфIыцIэм зыкъыщи-
гъэлъэгъуащ лэжьакIуэ пэжу. Зэ -
ман мащIэм къриубыдэу Мусэбий зи 
пашэ комсомол гупым хэтхэмрэ 
 къуажэ щIалэгъуалэмрэ Iуэху щхьэ-
пэ куэд ялэжьащ. КъызэрыкIуэу 
дытепсэлъыхьыж щхьэкIэ, лэжьы-
гъэшхуэ ягъэхъеят, ар зи ныбэр изу 
мышхэ цIыхубэм я текIуэныгъэш-
хуэт. 

1946 гъэм Мусэбий Зеикъуэ къуа-
жэ советым и унафэщIу хахащ, 
илъэс 12-кIи ар зэрихьащ. Мис а 
 IэнатIэм къыщигъэлъэгъуащ Мусэ-
бий лэжьыгъэм хуиIэ бгъэ ды хьэ-
кIэри, къызэгъэпэщыныгъэ Iуэхум 
зэрыхуэIэрыхуэри: жылэм дэт Iуэху-
щIапIэхэми унэхэми я теплъэр ефIа-
кIуэрт, гъуэгухэри лъэмыжхэри зы-
хуей хуагъазэрт, дэфтэр Iуэхухэр 
къызыхуэтыншэу зэтриублат, курыт 
еджапIэхэмрэ сабий гъэсапIэхэмрэ 
гъэ еджэгъуэщIэм хуигъэхьэзы -
рырт. Къуажэм игъуэта зыужьыны-
гъэм нэгъуэщI щыхьэт дахи иIэщ: 
1949 гъэм япэ дыдэу Социалист 
Лэжьыгъэм и ЛIыхъужь цIэр Бырс 
Анзор, Щоджэн ТIэлашэ, Къалмыкъ 
Хьэжмурат къыфIащауэ щытащ. 
ХьэфIыцIэр зи унафэщI жылэм 
лъэкI къигъэнакъым шы лъэп-
къыфIыр хъумэнымкIи, егъэфIэ-
кIуэ нымкIи, гъэбэгъуэнымкIи… И 
 къалэнхэр жыджэру зэрызэфIихым 
къыхэкIыу, Мусэбий Министрхэм я 
Советымрэ Мэкъумэш IэнатIэм и 
лэжьакIуэхэм я зэгухьэныгъэмрэ я 
Бэракъ Плъыжь зэIэпахыр плIэ-
нейрэ къыхуагъэфэщащ.

Колхозым игъэзэжа нэужь, Мусэ-
бий ехъулIэныгъэхэр иIэу губгъуэ 
лэжьакIуэ бригадэхэм я Iэтащхьэу 
илъэс 15-кIэ лэжьащ. Зыми хуэмы-
дэжу цIыхухэр зэхищIыкIырт абы, и 
гум щыщIэр къищIэнурэ, и Iуэхур 
зэрыхудигъэкIыным гурэ псэкIэ 
пылъынут. Губгъуэм щекIуэкI сыт 
хуэ дэ лэжьыгъэми хэзагъэрт Хьэ-
фIыцIэр. А илъэсхэм Мусэбий зи 
унафэщIу щыта 5-нэ, 6-нэ брига-
дэхэр пашэу щытащ нартыху, кIэр-
тIоф, сэхуран къехьэлIэжынымкIэ. 
1973 гъэм колхозым жыгIэрысэхэр 
хисэн хуей щыхъум икIи абы елэ-
жьыну бригадэм и пашэр къыщы-
хахым, дзыхь зыхуащIари мэкъу -
мэш лэжьыгъэм хуэIэижь, къызэ-
гъэпэщакIуэ нэс ХьэфIыцIэ Мусэ-
бийщ. Абы и бригадэм жыг хадитI 
ягъэтIысауэ щытащ. Зыр - гектари 
100 хъууэ Гуащэ и псынэм и ижьы-
рабгъу Iуфэм, адрейр - Гундэлэн и 
сэмэгурабгъу Iуфэм, гектар 70 
 къиубыду. КъикIуэт зымыщIэ лIыр 
пIалъэ кIэщIым къриубыдэу хадэ-
гъэкI IэкIуэлъакIуэ хъуащ икIи и нэIэ 
щIэт бригадэм пхъэщхьэмыщхьэ 
 бэгъуа кърихьэлIэжу зэтриублэри, 
колхозхэтхэм я лэжьапщIэр ахъшэу 
кърат хъуащ.

Мусэбий еши псэхуи зымыщIэ 
цIыхути, а щытыкIэр псом я деж 
къыщилъыхъуэрт. Псэемыблэжу зэ-
рыщытам къыхуихьа фIыгъуэхэр 
зыхуэдэр ищIэжырти, щIалэгъуалэр 
абы дригъэхьыну хэтт.

И макъым зримыгъэIэтыщэу, ауэ 
зэгуэр жьакIуэу утыкухэм къыщып-
салъэу зэрыщытар и къэIуэ тэжы-
кIэхэм къыхэщу Iэджэ хъыбари сри-
гъэдэIуащ Мусэбий. Зыгуэрхэм жа-
Iэнщ, хэт хуеиж иджы абыхэм, хэти 
къыфIэIуэху, жиIэу. ЩыIэныгъэм 
хэплъхьэм къищынэмыщIауэ, къы-
хэпхми уегъэдахэ. УзэплъэкIыжрэ 
укъыздикIымрэ узыхуэкIуэмрэ жэ-
уап йозыгъэтыж сыт хуэдэ щысэми 
мыхьэнэ яIэщ. Абы щыщщ ди 
блэкIар тхыдэм къизытIэщIыкIыж 
хъыбару Мусэбий къиIуэтэжахэр, 
нобэ щIэблэм нэгъэсауэ гъэсэпэт-
хыдэ хуэхъухэр.

ГъащIэ дахэ къэзыгъэщIа Мусэ-
бийрэ и щхьэгъусэ Бабцинэрэ хъы-
джэбзитхурэ зы щIалэрэ зэдагъуэ-
тащ. Псоми IэщIагъэрэ щIэныгъэрэ 
иратащ, яухуа унагъуэр цIыху зэ-
хъуэпсэным хуэдэу щапхъэ зытрах-
хэм ящыщщ, щIэблэ узыншэ къа-
щIэхъуащ. АдэфIым къыщIэна щIа-
лэр - Мухьэмэд - зымыцIыху адыгэ 
щыIэу къыщIэкIынукъым. Ар УФ-м 
щэнхабзэмкIэ щIыхь зиIэ и лэ-
жьакIуэщ, КъБР-м, КъШР-м, АР-м 
щIыхь зиIэ я журналистщ, УФ-м и 
ТхакIуэхэми Журналистхэми я 
 зэгухьэныгъэм хэтщ, Къэбэрдей 
Адыгэ Хасэм и тхьэмадэщ, ДАХ-м         
и вице-президенту щытащ, ЩIэны-
гъэхэмкIэ Дунейпсо Адыгэ акаде-
мием и  вице-президентщ. Зэрыжа-
Iэщи, уна гъуэр лъэужьыфIэу икIи 
Iэу жьыфIэу къыщIэкIащ.

Псэужамэ, Мусэбий лIэщIыгъуэм 
нобэ хэбэкъуащ. Ауэ, уогупсысри, 
абы илъэ сищэкъым къигъэщIар. 
Къигъэна псалъэхэм гукIэ ущIо-
дэIужри, и адэжьхэм деж къыщри-
гъэжьауэ къокIуэ ар, щIэблэми нэ-
сащ. ЛIыфI нэщэнэщи, нэхъыбэри 
зэ рыпсэунум шэч хэлъкъым. Мусэ-
бий зеикъуэдэсхэм ягу къинащ зи 
гъащIэ псор лэжьыгъэм хуэзы-
гъэпса, зи псэр гуапагъэм хузэIуха, 
цIыхугъэмрэ гущIэгъумрэ япэ изы-
гъэщу щыта цIыху щыпкъэу. 
Хьэдрыхэ зыфI щыIэмэ, къылъыса-
уэ Тхьэм къыщIигъэкI, иужь къина         
и щIэблэ дахэми дунейм гу Тхьэм 
щаригъахуэ!

ТАБЫЩ  Мурат,
«Адыгэ псалъэ» газетым и

щIэныгъэ обозреватель.

ЛIыфI нэщэнэ ГУГЪУЭТ  Заремэ

Гухэлъ уэлбанэ

Аргуэру уафэр къызогъачэ,
Аргуэру щыблэм зызошэкI.
Гъэмахуэ уэшхыр си IуфакIэу,
Гухэлъ уэлбанэ узоIуэкI.

Гухэлъ уэлбанэм и ткIуэпс уэрхэм
Щыуагъэ мин къыпхурабжэкI.
ЗыщыбгъэпщкIуа пшэ унэ гуэрхэм
Уэшх защIэу зыкъаублэрэкI.

Дыгъэм и нэкIу уримыгъаплъэу,
Лъэныкъуэ зещIри къыппокIуэкI.
СитIысхьэжауэ уафэ-тахътэм,
Гухэлъ уэлбанэ узощIэкI. 

1.07.2019.

*   *   *
БалигъыпIэ иува си усэр
ЛъапэпцIийуэ пщIантIэм къыдохьэж.
Дунейм щыщу зы дурэш къылъысмэ,
Щэхуу кърихьэкIхэр щеIуэтэж.

БалигъыпIэ иува си усэр
Жьыбгъэ мащIэм IэфIу хозэрыхь.
Хадэм йохьэ, жыгхэм ар йоIусэ,
Тхьэмпэ къэс дамыгъэ трещIыхь…

Тетщ бжэщхьэIум, и гупсысэр изу,
Мы екIуэлIэжыгъуэр сыту гугъу…
Къыпэплъа унэбжэ дамэдазэр,
Жьыбгъэр къыщыIухьэкIэ, мэкIыргъ.

25.11.2019.

Уи уэрамым

Уи уэрамым иджы сыщогъуащэ,
Уи уэрамым иджы сыщокIуэд.
Пкъо уэздыгъэм иутхыпщI

нэху мащIэм
Еукъуэдиижыр уи уэрэд.

Уэшхым IэплIэ защIэу зызошэкIыр,
ТкIуэпсхэри си лъэгу щызогъэджэгу.
Мы уэрамыр уэшхым къозэвэкIыр,
КъыщызэпрыкIкIэ уафэ гъуэгу.

Уэ, зэман, зыщIыпIи умыпIащIэ,
Мы уэшх хуабэр си плIэм томылъэф.
Мы уэрамым сыдэтащ игъащIэм,
ЖэщкIэ сыщеIубу хьэуа IэфI.

Мы уэрамым умылъыхъуэ и кIэм,
Уэшхыр си гум щызу сытегъэт.
Пкъо уэздыгъэм хэкIэзызэр уи цIэрщ,
Уэшхым щыкIэрахъуэр уи сурэтщ.

22.03.2020.

*   *   *
Къызэщыури, уэсэпс еIубауэ,
ЩIыуэпсым зеукъуэдий.
Нэхущ жейбащхъуэм пшэплъым

хуищI бахэр
Ещтэжыр дыгъэ лъэдийм.

Зеукъэбзыпэри, хуиту мэбауэ,
Жьыбгъэр щоджэгу и джийм.
Къэрабэ хужьхэр жьым къищыпауэ,
Уэгу къэхъуэпсам хуеший.

Мес, псыIэрышэр бгышхуэм
йопсалъэ,

ГуфIэурэ йошкIурэх.
Вагъуэхэм уэгум щызэрат пIалъэм
Уащхъуэр щоумэзэх.

14.04.2020.

Плъыжь

СфIэщIати кIэншэ мы жэщыр,
Пшэплъ пщтырым хесхьэж и кIапэр.
Мы си гум нэхуу щыбгъэщыр
Пщэдджыжьым плъыжьу ехуапэ.

Сэ уи цIэр хэсIыгъэщ пшэплъым,
Жэщ къэскIи иджы сыкъалъху.
Уэсэпсым мы си псэр хэлъу,
КъысщIэту лIыхъужьхэм ялъ.

Дунейри хьэуам хожабзэ,
Си макъри жьым сIэщIепхъуэт.
Пщэдджыжьым и хьэуа къабзэм
Уи нитIыр бэуэгъуэу хэтщ.

25.06.2020.

*   *   *
Си щыуагъэм хесхьэжри си гур,
Дэпым сепщэурэ, зэщIостыж.
СыдэкIуеймэ гупсысэ щыгум,
Сахуэ фIыцIэ щIызогъэпщыж. 

Сыту куэд илъэгъуа мы щIыгум,
ИутIыпщхэм якIэлъыплъыжу!
Сэ сокIуадэ мы гъащIэм и кум,
Си гур си бгъэм щымыузыжу. 

МэкIэрахъуэри махуэр, жэщыр,
ЩIылъэр си лъэм щIоджэрэзыкI.
Мы си гъуэгур уи гъуэгум хэщIу,
Жэщым мазэр щоункIыфIыкI.

30.06.2020.

*   *   *
Мы бжьыхьэм зызэхуишэурэ,
КъыIэпощэщыр тхьэмпэ.
ТкIуэпс щIыIэхэм укъищурэ,
ЩIым уэшхыр къытоIэбэ.

Ди псалъэр ныкъуэжыIэурэ,
Дытести бжьыхьэ кIапэм,
Си IитIыр мылу щIыIэми,
Дыпэплъэу бжьыхьэ пшапэм…

Жыг хадэм нэзгъэзэжурэ,
СоIубыр хьэуа щIыIэ.
Мы бжьыхьэм сыщызэшми,
Уи нитIыр дэнэ щыIэ?!

29.08.2020.

*   *   *
Сигу щIыIэм ущохуабэ,
Уигу хуабэм сыщодий.
УщыщIэзгъапщкIуэм напIэм,
Нэхущым зеукъуэдий.

Згъэзэжурэ жыг хадэм,
Уэшх щабэм сыщIодэIу.
Сигу щIыIэм жиIэр пщIатэм,
Ухишэу и тхьэлъэIу!

Уэшх щабэр гукъэкIыжым
ЛъоIусри, мэщащэ.
Сигу щIыIэм къыщочэжри,
Гукъанэр мэхъу тIууащIэ.

Сигу щIыIэм и къеуэкIэм
Жэщ щIыхур ещI жеиншэ.
Уигу хуабэм и щIыIэкIэм
Дунейр щIохъукI зеиншэ. 

13.05.2022.

*   *   *
Уэшхыр аргуэру къешхыу,
Уэшхыр къысщыдыхьэшхыу.
Сыбгынэжа пщыхьэщхьэм
Уи гур щызэрыбгъэшхыу.

Хьэуа уэ узэрыбауэм
Си гур къыхэщIыкIауэ.
Сэ сыщихьыжым гуауэм,
Уи гур щыкIа-щыкIауэ.

Псалъэр ещэщэхыжу,
Си гум уихужу, уихужу.
Уэшх къыстешха нэужьи, 
Уафэ уIам сеплъыжу.

Жьыбгъэ сызыгъэпIыщIэм
Си гум зыщиутхыпщIу.
Махуэ нэбэнэушэм
Жэщым къэхъуар имыщIэу.

Пшэплъым лъапцIэу сыхыхьэу,
Пшэплъым сахуэ сыщыхъуу.
Зиухыжарэ… бжьыхьэу…
ФIыуэ слъэгъуар слъагъу мыхъуу.

22.05.2022.

* * *
КъыщIегъалъэ жэщым хьэуа пщтыр,
Псалъэхэр есыжыр уи Iубахъэм.
Зы нэпс ткIуэпсым къригъэумэ хыр,
Си гур кърегъауэ и къутахуэм.

Уафэ щIыхум зыкъеублэрэкI,
Вагъуэ быныр и гупсысэ лъагъуэу.
Зэхихакъым зыми, жэщым фIэкI,
Закъуэныгъэм узэрыхэслъагъуэр. 

12.08.2022. 

*   *   *
Си нэ щIыIитIым ущыхэхэсщ,
Щызэтрихьэри гукъанэ щащIэр,
Си гущхьэм мылу укъыщычащ.

Уи мыл къутахуэр си гум щызгъэст.
Си нэ щIыIитIым уи цIэр тещащэр, 
Жэщ курыкупсэр тIу исщIыкIащ.

Мы си гупсысэм жьыр щыетащ,
Вагъуэм жьэхэуэрэ

щигъэункIыфIыкIыу,
Мы си гупсысэм жьыр щыетащ.

Зы гъащIэ хуэдэкIэ сыкъэтащ.
Дуней адрыщIым сыкъыщиIукIыу,
Пшыхь нэкъыфIэщIым сыщыхэтам. 

16.08.2022.

*   *   *
Си гур си бгъэм дэлъыжкъым, тобэ,
Си гур IэщэкIэ зэIэпах…
Зыр псэхэхым и куэщIым щобэ,
Нанэ щыIэкъым джатэ и щIагъ.

ИлъэсищэкIэ хаха ди псэр,
ЗыкъэтщIэжмэ, пылът фочыпэм.
Уафэ щIыхум из нэмэзыбзэ
КъеIущэщыр нанэ и Iупэм.

Хьэдэджадэу къекIухь псэхэхым,
ЛIы еукIри, IэфIу Iурех.
Зэм шынагъуэу ар мэдыхьэшхыр,
И нэ бзаджэхэм хъуаскIэ къыщIех.

Шэ зытехуэм, иужьу бауэу,
ЗэтрепIэри и нэр, зэхех
Сабий макъ: «ЩремыIэ зауэ» …
Зы цIыху гъащIэ абдеж щеух…

Димызауэм дихьыжмэ, дауэ!?
Тхыдэ гуауэу диIари хъунт.
Щхьэхуимыту адыгэ анэр
Иужь дыдэу Iуоплъэж и бын.

Си гур си бгъэм дэлъыжкъым, тобэ,
Си гур IэщэкIэ зэIэпах.
ДыщылIын-дыщылIэнур мынобэ…
Зы нэпс ткIуэпсым толъкъун

и кууагъщ. 
30.09.2022. 

*   *   * 
Къэчэн хуэдизу щIыIэщ уафэр,
СилIын хуэдизу бжьыхьэ жэщщ.
СыщIигъэпщкIуауэ тхьэмпэ бгъафэм,
Сигу нэщIым щIыIэу къопэщэщ.

ЦIыкIу-цIыкIуу уи цIэр сущыкъуейри,
Тхьэмпэ щхъыщхъ макъым

хэспхъэжащ.
Си нитIым бжьыхьэр щыгужьейри,
Жэщ щIыфэр игъэундэрэщхъуащ.

Зы бжьыхьэ гуэр йоуэж и куафэм,
Гупсысэр жьыбгъэм зэбгредз.
КъыхокIри жэщым ажэгъафэ,
И псалъэ хъуэрхэр къыскIэлъедз.

Зы бжьыхьэ гуэрым къонэ си гур,
Ар мафIэ щIыIэм ес жэщ къэс.
Дунейр щокIуэд гупсысэм и кум,
Мы си пкъым си гур щыхэхэсщ. 

4.10.2022. 

*   *   *
Си гупсысэхэр уэс мэхъужри,
Къопэщэщыр си нэкIу зэлъам.
УезудэкIыурэ сигу мыхъужым,
Йолъ щIымахуэ сызыпэплъар.

ИзошэкIри уэс налъэм си псэр,
Хьэуа щIыIэм сыкъыпощэщ.
Уэс джэрэзым IэкIэ уеIусэу,
Гухэлъ жылэ помыгъэлъэлъ.

ЩIымахуэку щызогъэс уи нитIым,
Махуэ къэскIэ пэрыздзэу уэс.
ГукъэкIыжым и ужьым ситу
Согъэзэжыр уи гущIэм нэс.

23.12.2022.

Усыгъэм  и  махуэ

Мусэбий. 1979 гъэ Мусэбийрэ Бабцинэрэ. 1981 гъэ

Мусэбийрэ Мухьэмэдрэ Тыркум щыщ уэрэдус АфэщIэж 
Iэмир Iуащхьэмахуэ лъапэ щагъэхьэщIэ. 1982 гъэ

Налшык дэт Къэрал концерт гъэлъэгъуа-
пIэм иджыблагъэ щызэхэтащ Кавказ Ищ-
хъэрэм и япэ профессиональнэ пшынауэ, 
КъБР-м щIыхь зиIэ и артисткэ, Лъэпкъ твор-
чествэм зэрызригъэужьым папщIэ Урысей 
Федерацэм и Правительствэм игъэува «Ду-
ша народа» саугъэтыр зыхуа гъэфэща Къа-
шыргъэ Мадинэ и пшыхь.

АР зытеухуэжар мы гъэр Урысейм егъэ-
джакIуэмрэ унэ тIакIуэмрэ гъэсакIуэмрэ я 
илъэсу зэрыщагъэувамрэ пшынэ еуэным 
профессиональнэу хурагъэджэн зэрыщIа-
дзэрэ илъэс 50 зэры рикъумрэт. 

Пшыхьыр къызэрагъэпэщащ КъБР-м Щэн-
хабзэмкIэ и министерствэм, ГъуазджэхэмкIэ 
Кавказ Ищхъэрэ къэрал инс титутым, Щэнха-
бзэмрэ гъуазджэмкIэ колледжым.

Лъэпкъ щэнхабзэм хэлъхьэныгъэ ин хуэ-
зыщIа Къашыргъэ Мадинэ ди щIыналъэм 
фIыуэ зэрыщалъагъум и щыхьэтт абы цIыхур 
куэду къызэрекIуэлIар. 

Темыркъан Борис и цIэр зезыхьэ симфоние 
оркестрым  Къардэн Хьэсэн и Iэдакъэ къы-
щIэкIа «Насып ауз» симфоние поэмэмкIэ 
пшыхьыр къызэIуихащ.

Абы къыщыпсэлъащ КъБР-м щэнхабзэмкIэ 
и министрым и къуэдзэ Карчаевэ Аминатрэ 
ГъуазджэхэмкIэ Кавказ Ищхъэрэ институтым 
и ректор Рахаев Анатолэрэ. 

- ЕгъэджакIуэу ущытыным нэхъ къалэ-
нышхуэ щыIэу къы щIэкIынкъым. Ди егъэ-
джакIуэ лъапIэхэ, фи нэIэ щIэт сабийхэм ду-

нейр ивогъэцIыху, ар зыхащIыкIыу ивогъасэ. 
Дахагъэ, лъапIагъэ нэхъыщхьэхэм нэIуасэ 
 хувощI. А IэнатIэм упэрытын папщIэ сабий-
хэр, IэщIагъэр фIыуэ плъагъуу щытын  хуейщ. 
ЕгъэджакIуэмрэ унэ тIакIуэмрэ я пшыхьымрэ 
Къа шыргъэ Мадинэ еймрэ зы зэрытщIам 
мыхьэнэ иIэщ. А цIыхум и лэжьыгъэшхуэм 
къыпэкIуа пщIэщ ар, - жиIащ Карчаевэм.

Къашыргъэ Мадинэщ япэу ди щIыналъэм 
лъэпкъ пшыналъэхэр гъэзэщIэнымкIэ IэщIа-
гъэ нэхъыщхьэ щызэзыгъэ гъуэтар. Къэбэр-
дей-Балъкъэр къэрал филармонием и со-
листкэщ икIи концертмейстерщ. 

Абы и зэфIэкI зыхуэдэр щалъэгъуащ 
 Москва, Санкт-Петербург, Пермь, Мейкъуапэ, 
Кисловодск, Черкесск, Налшык и утыкухэм. 
Къашыргъэм япэу игъэзэщIащ КъБР-м и 
композитор куэдым я IэдакъэщIэкIхэр. Абы 
къы дигъэкIащ хэхэс адыгэхэм яхъума макъа-
мэхэр нотэхэр ящIыгъуу зэрыт «Адыгэ пшы-
налъэхэр» тхылъыр, «Кавказ лъэпкъхэм я 
пшы нэ еуэкIэм хуэзыгъасэ дерсхэр» зыфIи-
ща и лэжьыгъэр.

Абы иригъэджахэм ящыщ куэд пшынауэ 
Iэзэ хъуащ, Лосэн Тимур, Дудар Аслъэн, 
Лыджыдэ Алий, Иуан БетIал, Бегиевэ За-
ремэ, Къумыкъу Марианнэ, ДзыхьмыщI Данэ 
жыпIэми.

Абыхэм ящыщ куэдым лъэр щIэзыгъэкI я 
пшыналъэхэмкIэ пшыхьыр ягъэдэхащ.

ИНЭРОКЪУЭ  Данэ.
Сурэтыр  Къарей Элинэ  ейщ.

Урысейм нащэм и уасэм 
тIукIэ щыхэхъуащ, Инджы-
лызым ар щыкIуэдыпащ.

НАЩЭМРЭ бэдрэжанымрэ 
я уасэр ди къэралым и щIы-
налъэхэм щы дэкIуеящ. Ар и 
зэранщ щIымахуэм инфля-
цэм Урысейм зэрызыщи-
Iэтам.

ХадэхэкIхэм я уасэм зы 
тхьэмахуэм къриубыдэу 
апхуэдизкIэ зе Iэтри, алъан-
дэм зэрыщымытам нос. Уеб-
лэмэ ди къэралым зы нащэ 
килограммым сом мин щы-
хуэзэ щыIащ. Апхуэдэ щы-
тыкIэр къы зэ рыгуэкI цIыху-
хэм, улахуэ гъущэм тесхэм 
къаймыхьэлъэкIынкIэ Iэмал 
зимыIэщ. НэгъуэщI къэрал-
хэми Iуэхур щыщIагъуэ -
къым. Инджы лызым и ты-
куэнхэм нащэ щамы гъуэ ты-
жыххэу жаIэ. Евросоюзым 
хыхьэ къэралхэм зы илъэсым 
и кIуэцIкIэ хадэхэкIхэм я уа-
сэм процент 25-кIэ щыхэ-
хъуащ. ЩытыкIэр щыщIа-
гъуэкъым Азием, Африкэм 
щыIэ къэралхэми. 

Къыхэгъэщыпхъэщ иужь-
рей зэманым бжьыным и уа-
сэми хуабжьу зэрызиIэтар. 
Уегупсысмэ, бжьыныр къэб-
гъэкIыным гугъуехьышхуи 
мылъ кушхуи текIуадэркъым. 
Ауэ псоми къежьапIэ яхуэ-
хъуар къэ ралхэм щыщыIэ 
хъуа экономикэ щытыкIэрщ. 
Экономикэ блокадэ къэра-
литI-щым зэращIылIамэ, 
абы ижь адрейхэми ящIи-
мыхункIэ Iэмал иIэкъым. 
Абы уз зэрыцIалэ къе кIуэкI-
хэри къыхыхьэжмэ, щы ты-
кIэр нэхъ гугъу зэрищIри 
 гу рыIуэгъуэщ. 

ДяпэкIи «хадэхэкI инфля-
цэм» зэрызиIэтынур, уеблэ-
мэ шхынхэкI къызэрыгуэкI-
хэри зэпэубыда зэ рыхъунур 
къэпщытакIуэ зэхуэ мы дэхэм 
къыхагъэщ.

Санкцэхэм яжь 
зыщIихуа нащэр
Урысейм зэрыщыхабзэщи, 

бэ дрэжанымрэ нащэмрэ я 
уасэм щIымахуэм зеIэт. Гу-
рыIуэгъуэщ ар къызы хэ кIыр 
гъэм а и лъэхъэнэр ди деж 
зэрыщынэхъ ткIийрауэ зэ-
рыщытыр. Уеблэмэ а зэма-
ным хуабэщхэм щагъэкI ха-
дэхэкIхэри, дыгъэр тэмэму 
зэратемыпсэм къы хэкIыу, 
нэхъ мыхьэнэншэущ зэ ры-
щыхъур. 

2023 гъэм зи гугъу тщIы 
хадэхэкI лIэужьыгъуэхэм я 
уасэм зэрамыгугъауэ зы-
щиIэтащ. Нащэр куэду къы-
щагъэкI Ростов щIыналъэм, 
ауэ абыи зы килограммыр 
мазаем сом 400 - 500-м щы-
нэсащ. НэгъуэщI къэралхэм 
къраша нащэ лIэужьыгъуэ-
хэр ящащ сом 800-м нэбла-
гъэкIэ. 

Урысейм и нэгъуэщI щIы-
налъэхэм зи гугъу тщIы 
хадэхэкIыр сом 1300-кIэ щы-
щаща къэхъуащ. Урысейм 
статистикэхэмкIэ и IуэхущIа-

Къашыргъэ  Мадинэ  и  пшыхь

ХадэхэкIхэм  я  уасэхэм
егъэлеяуэ  хохъуэ

пIэм къызэритамкIэ, 2023 
гъэр къызэрихьэрэ блэкIа 
мазэхэм ды зытепсэлъыхь 
ха дэхэкIым и уасэм 2022 
гъэм елъытауэ процент 18-
кIэ щыхэхъуащ. Абы щхьэу-
сыгъуэ хуэхъуахэм ящыщщ 
хуабэщхэм къыщагъэсэбэп 
Iэмэпсымэу хамэ къэрал 
 кърашхэр ямыгъуэтыж зэ-
рыхъуар. Апхуэдэуи, жылап-
хъэхэм я нэхъыбэри Уры-
сейм кърашэу зэ рыщытри 
Iуэхум къыхыхьэжащ. 

Ауэ иужьрей кIэлъып лъы-
ныгъэхэм къызэрагъэлъэ-
гъуащи, щы тыкIэм нэхъыфI-
кIэ зихъуэжын щIи дзащ. 
Бэд рэжанымрэ нащэмрэ я 
чэзур къызэрыблагъэм и 
фIыгъэ кIэми, уасэр ехыжу 
хуежьащ. 

Ар епхащ дунейр нэхъ хуа-
бэ зэ рыхъужми икIи зэман 
гъунэгъум мы хадэхэкIхэм я 
уасэр 2022 гъэм зэрыщытам 
хуэкIуэжыну гугъэ уагъэщI.

Балыджэр 
къыхах

Урысейм и закъуэкъым 
хадэ хэкIхэм ехьэлIауэ ап-
хуэдэ щытыкIэ къихутар. 
Iуэхур щынэхъ гугъужщ Ев-
ропэм хыхьэ къэралхэми. 
Псом хуэмыдэжу Инджы-
лызым и Iуэхур хэплъэ -
гъуэщ. Абы Урысейм хуэ-
гъэза санкцэхэр къэщтэным 
теухуауэ хузэфIэкI къигъэ-
накъым. Абы кIэ уеблэмэ 
 адрей европей къэ ралхэм 
ятек Iуэжащ ар. ИкIи нобэ 
Лон дон къищта санкцэхэм 

езыр натIэкIэ Iууэжащ. На-
щэмрэ бэдрэжанымрэ я 
Iуэхур а къэралым щынэхъ 
хэплъэгъуэщ, икIи инджылыз 
экономикэм ар къы зэ ры-
техьэлъэм и щыхьэтщ я ты-
куэнхэм зэрыщIумыгъуэ тэ-
жыр. Урысейм щылажьэ 
«Пятерочка», «Магнит»-хэм 
ещхь, Инджылызым щыIэ 
«Asda»-м и тыкуэнхэм на-
щэр, бэд рэ жаныр, болгар 
шыб жийр щырыщ нэхърэ 
 нэхъыбэ, «Morrisons» супер-
маркетым тIурытI фIэкIа 
къы щыпщэхуну ухуимыту 
унафэ къыщащтащ. 

Абы апхуэдэу къыщIы щы-
щIар а къэралыр Европэ зэ-
гухьэныгъэм къызэрыхэкIы-
жам и зэранкIэ  мэкъумэш  
 IэнатIэр зэрыхуа щытыкIэм 
ноби къызэримыкIыфарщ. 
ЛэжьакIуэхэр яхурикъур-
къым, апхуэдэуи, щIыгъэп-
шэрымрэ уэздыгъэмрэ, га-
зым я уасэр егъэ леяуэ 
зэрыдэкIуеям и зэранкIэ 
 макъумэшыщIэхэмрэ хьэ-
рычэты щIэ хэмрэ къыщIа-
гъэкI продукцэ хэм хуабжьу 
кIэрыхуащ. А хэкум хадэ-
хэкIыу щащэм и нэхъыбэр 
нэгъуэщI къэралхэм кърашу 
зэры щытри зэран къа -
хуохъу. Къэралыр зыгъэнщI-
хэм ящыщ Испаниеми мы 
гъэр къехъулIакъым - хадэ-
хэкIрэ пхъэщ хьэмыщхьэу 
 кърахьэлIам хуэдиплIкIэ щы-
кIэрыхуащ. Ап хуэ дэуи, Лон-
дон зи хадэхэкI езыгъашэ 
Мароккэри щытыкIэ гугъум 
къихутащ. КъимыдэкIэ, а 
хьэрып къэралым унафэ 
 къищтащ ха дэ хэкIхэмрэ 

ищIащ, субсидиеу фунт ме-
лард ныкъуэм нэблагъэ 
 яхуиутIыпщащ. ГъэщIэгъуэ-
ныр аракъэ, Инджы лызым и 
лIыкIуэу европей къэралым 
щыIэхэм ягъэIу я тыкуэнхэм 
ерыскъыпхъэхэр щIэзу щы-
тауэ, Брекситым зэрыхэтар 
щыуагъэ шхуэу жаIэу. Къы-
зэрыгуэкI цIыху хэмрэ мэкъу-
мэшыщIэхэмрэ ар зэ ры мы-
пэ жыр, дауи, ящIэ.

Британхэм апхуэдэ хъы-
барып цIыр къыщрахьэкI ев-
ропей къэралхэми я Iуэхур 
щыщIагъуэкъым. Электро-
къарум и уасэр лъапIэ зэры-
хъуам европей экономикэм и 
лъэр щIиудащ. Абы ижь 
ящIихуащ хадэхэкIым елэжь 
мэкъу мэ шы щIэхэми. Уасэ-
хэм процент 70-кIэ хэхъуащ, 
щIыгъэпшэрхэр гъуэты-
гъуейщ. Европей зэгухьэны-
гъэм хэт къэралхэр Ин-
джылызым къы зэ рыщ хьэ-
щыкI щIагъуэ щыIэкъым: 
хадэхэкIыр, пхъэ щхьэмыщ-
хьэр абыхэми лъапIэ щы-
хъуащ. Щапхъэу къэтхьын-
щи, Франджым нащэ уасэр 
хуэдитIкIэ щыдэкIуеящ. Ха-
дэхэкI инфляцэм зы илъэ-
сым процент 25-кIэ зыщиIэ-
тащ, ар иджыри къэувыIа-
къым, хэхъуэ зэпытщ.

Бжьыныр лым 
нэхърэ нэхъ 

лъапIэщ
Мазэ бжыгъэ ипэкIэ дуней-

псо ерыскъыпхъэ сату Iуэху-
хэр зэтеувэжу куэдым къа-
щыхъуащ. Ар къы зыхэкIар 

тенджыз ФIыцIэм и Iуфэм 
Iус къэралхэм гъавэм теу-
хуауэ зэращIылIа зэгуры-
Iуэныгъэм и фIыщIэкIэ, гуэ-
дзымрэ нартыхумрэ дуней-
псо сату щIыпIэхэм нэхъ яIэ-
рыхьэ зэрыхъужарт. Абы 
къы хэкIыу, бжьыхьэ кIуам 
уасэхэр нэхъ къехыжат. Нэхъ 
иужькIэ, а зэгу рыIуэныгъэр 
тэмэму зэрамыгъэ зэщIам 
къыхэкIыу, мазэ бжыгъэм и 
кIуэцIкIэ гъавэм, хадэхэкIым 
ехьэ лIауэ инфляцэм къэрал 
куэ дым зыщиIэту щыхуе-
жьащ. 

ХадэхэкIым теухуа уасэри 
зэтеувэжыну гугъэ уэзы-
гъэщI лъэба къуэхэр къэрал 
куэдым яч, ауэ зыр зэфIахы-
ну хунэмысу, нэгъуэщI къы-
къуокI. Иджы бжьын кризи-
сыр къоблагъэ. 

Псоми зэрытщIэщи, 
гугъуехьы шхуи пымыщIауэ, 
бжьыныр дэнэ щIыпIи къы-
щокI. ИтIани, а къэкIыгъэм-
кIэ къэрал зыбжанэм щы-
щIэныгъэ яIэныр сыт 
къызыхэкIар?!

Бжьыным пыщIа гугъу-
ехьыр къы щежьар Филип-
пинхэрщ. А къэ ралым бжьы-
ныр лым нэхърэ нэхъ лъапIэ 
щыхъуащ (былымылым нэ-
хърэ процент 25-кIэ, джэдым 
нэхъ рэ хуэдищкIэ щынэхъ 
 лъапIэщ).

Нэгъабэ и иджы хуэдэ гъат-
хэпэ мазэм елъытауэ, бжьы-
ным и уасэм хуэдийкIэ а къэ-
ралым зэрыщызиIэтар къри-
кIуащ жьапщэ зыщIэт  псы дзэр 
куэдыщэрэ къа зэры жьэ хэуам, 
абы я хьэсэхэр Iисраф зэ-
рищIам. Экономикэ гугъуехь-
хэр  къагъэсэбэпурэ сондэ-
джэрхэм гъэ сыныпхъэхэр 
нэхъ лъапIэу ящэ хъуащ, 
щIыпIэ щIэпхъаджащIэ зэ-
гухьэныгъэхэми а щытыкIэм 
фейдэ къыхахын папщIэ хаб-
зэм къемызэгъыу хъума-
пIэхэм бжьы ныр, Iэщэм, афи-
яным хуэдэу щIэз ящIащ. 

Филиппинхэр жьапщэмрэ 
псы дзэмрэ зэтрикъутамэ, Ев-
ропей къэралхэр уэгъум 
ихьащ, ари хэтщ хадэхэкIыр 
гъуэтыгъуей, лъапIэ щIэ хъуам. 
Курыт Азием гъэтIылъыгъэхэр 
щIыIэм щисащ. Абы къы-
хэкIкIи, Къэзахъстан, Къыр-
гъыз, Узбекистан, Таджикис-
тан къэралхэм ахэр ирашу 
ящэу ямыдэу, зэ гъусэу унафэ 
къызэдащтащ. А щIыкIэмкIэ         
а къэралхэм бжьыным и уа -
сэр дэмыкIуейуэ къыщызэт-
рагъэувыIащ. 

Мазаем абыхэм я щапхъэм 
ирикIуащ иужьрей илъэси -
щэм къы щымыхъуа щIыхъеи-
шхуэм зэтрикъута Тыркур. Мы 
къэралым бжьы ным и уасэр 
нэгъабэ елъытауэ  процент 
720-кIэ щыдэкIуеящ. Мы ха-
дэхэкIыр мыщэным ехьэлIа 
унафэ къыщащтащ Азербай-
джанми. Иджы бжьыным 
ехьэлIа щы тыкIэр дунейм щы-
зэтеувэжыным мазэ бжыгъэ 
ихьынущ.

«ХадэхэкI кризис» зыфIаща 
щы тыкIэр нэхъыбэу къы зы-
дэкIуар дунейм щIэх-
щIэхыурэ къыщыхъу  хъуа 
щIыуэпс къэхъукъащIэрщ. 
Ауэ Iуэхугъуэ псори абы 
 теплъхьэныр щы уагъэщ. Псо-
ми зэрытщIэщи, гъаблэри 
 уэгъури сыт щыгъуи щы Iащ, 
ауэ апхуэдэ дыдэу экономи-
кэм къыщытехьэлъэ къэхъуа-
къым. А щытыкIэр нэхъыбэу 
къыхокI къэралхэм зэра-
щIылIэ хъуа эко номикэ за -
уэм, щхьэж езым зи хъу-
мэжын папщIэ сату зэ-
пыщIэныгъэхэр къызэрагъэ-
тIасхъэм. Эко номикэ 
зэпэщIэувэ ныгъэм цIыху 
къызэрыгуэкIхэм фIагъ 
лъэпкъ къазэрыхуимыхьыр 
къэрал унафэщIхэм нэсу 
къагуры мыIуэжмэ, уасэхэр 
дяпэкIи дэ кIуеинущ, языны-
къуэ ерыскъыпхъэхэми щы-
щIэ ныр зэ сэжа Iуэхуу илъэс 
зыбжанэкIи щытынущ.

Урысейм статистикэмкIэ и Iуэху-
щIапIэм къызэритамкIэ, къэралым 
къыщалъхур иджы япэу нэхъыбэ 
хъуащ 2021 гъэм и бжьыхьэ лъан-
дэрэ. 2023 гъэм и щIышылэ мазэм 
хэхъуэр процент 0,4-кIэ щынэхъы-
бащ. Къалъхуахэм я бжыгъэр 
хэщIахэм нэхърэ нэхъыбэу иужь-
рейуэ щыщытар 2021 гъэм и 
щэкIуэгъуэ мазэрщ. Абы щыгъуэ 
ар хъурт процент 1,8-рэ. 

2023 ГЪЭМ и щIышылэ мазэм 
Урысейм къыщалъхуащ сабий мини 
104,2-рэ. Ар 2021 гъэм и щэкIуэгъуэ 
мазэм елъытауэ 417-кIэ нэхъыбэщ.

Нэхъыбэ къыщалъхуащ щIыналъэ 
43-м. Абыхэм ящыщу япэ итхэщ Да-
гъыстэныр (процент 19,2-кIэ нэ-
хъыбэ), Коми, Якутие щIыналъэхэр 
зэхэту (процент 14,8-кIэ), Къэбэрдей-
Балъкъэрыр (процент 12,8-кIэ), 
Къэрэшей-Шэрджэсыр (процент 
11,9-кIэ). 

пхъэ щ хьэмыщхьэхэмрэ нэщI 
мазэм щымыщIэн папщIэ 
ахэр нэгъуэщI къэралхэм 
яхуримыгъэшэну.

Инджылызым дыкъэзыу-
хъуреихь дунеймкIэ и ми-
нистр Коффи Терезэ къы-
хилъхьащ балыджэ гъэ-
кIыным хуэкIуэмэ нэхъыфIу. 
Ар нэхъ пэрыхьэтщ, гъуэты-
гъуафIэщ, дэтхэнэ унагъуэ-
ми къигъэкIыфынущ. На-
щэмрэ бэдрэжанымрэ хуэ-
дэу, балыджэм щIыуэпсым 
хэ щIы ныгъэ иритыркъым. 

1985 гъэ лъандэрэ Ин-
джылызым и Правитель ст-
вэр Iууакъым къэралым 
 кърашэ ерыскъыпхъэхэм ап-
хуэдизу щыкIэрыхуа щы-
тыкIэ. А къэралым и 
мэкъу мэшыщIэхэм я дэIэ-
пыкъуныгъэхэр нэхъыбэ 

Къалъхум и бжыгъэр процент      
21-кIэ щы кIэрыхуащ Алтай крайм, 
процент 20-кIэ Еврей автоном об-
ластым, процент 18-кIэ Калининград 
областымрэ Севастополрэ.

Сабийуэ дунейм ехыжам я бжы-
гъэми процентийкIэ кIэрыхуащ. 
Къэпщытэныгъэ хэм къызэрагъэлъэ-
гъуамкIэ, 2022 гъэм и щIышылэ 
мазэм ирихьэлIэу хэщIыныгъэу къэ-
ралым иIащ цIыху мин 89,2-рэ. 2023 
гъэм и щIышылэ мазэм ирихьэлIэу 
мин 64,2-рэ. 

ЩыIэну хуагъэфэща щытыкIэм 
къыщ хьэщыкIыу, сыт къалъхуахэм я 
бжыгъэм къыщIыхэхъуар? УФ-м Лэ-
жьыгъэмрэ цIыху хэм социальнэ и 
лъэныкъуэкIэ къащхьэ щыжынымкIэ 
и министерствэмрэ ЭкономикэмкIэ 

еджапIэ нэхъыщхьэм и щIэны-
гъэлIхэмрэ 2022 гъэм и гъэмахуэм 
хуагъэфэщат къалъхухэмрэ бын 
зэзыгъэгъуэтыфыну ныбжьым ит 
бзылъхугъэхэмрэ кIэрыхуну. УФ-м 
къращIылIа санкцэхэм я зэранкIэ 
 демографиер зэрехуэхар 2023 гъэм 
и пэ щIэдзэ мазэхэм наIуэ къэхъуну 
къалъытат абыхэм.

ХэщIыныгъэмрэ хэхъуэмрэ зэб-
гъэпщэжа нэужькIэ, 2022 гъэм и 
щIышылэ мазэм къыщыщIэдзауэ, 
2023 гъэм и щIышылэ мазэм ири-
хьэлIэу, къэралым хэхъуэу иIар зэ-
рыхъур 417-рэ къудейщ. Дунейпсо 
демографиемкIэ лабораторэмрэ 
цIыхум и хэхъуэр къэ зыпщытэ, Гай-

дар Егор и цIэр зезы хьэ инсти-
тутымрэ я щIэныгъэлI Ефремов 
Игорь ар къэралым дежкIэ хэхъуэ-
шхуэ дыдэу икIи демографие 
щытыкIэм зэхъуэкIы ныгъэ гуэри 
 хилъхьэу къилъытэркъым. ЦIыху 
бжы гъэр нэхъыбэ хъун папщIэ къэ-
ралым лэжьыгъэ мымащIэ щекIуэкI-
ми, уна гъуэщIэхэм защIигъакъуэми, 
дунейм ехыжыр иджыри куэдщ. 
Апхуэдэ щытыкIэр къыхокI, 1991 
гъэм СССР къэралышхуэр зэра-
къутэжрэ зэман дэ кIами, экономикэ, 
демографие я лъэныкъуэкIэ Уры-
сейр зы хэхуауэ щыта тхьэмыщкIа-
гъэм ижь ноби цIыхухэм зэращIи-
хум.

Къэрал концерт гъэлъэгъуапIэм гъат-
хэпэм и 20-м къыщызэIуахащ Сабий тхы-
лъым и тхьэмахуэ. Урысейм а Iуэхур зэ-
рыщрагъажьэрэ мы гъэм илъэс 80 зэ-
рырикъум иращIэкIа зэхыхьэ гуапэр къы-
зэрагъэпэщащ ПащIэ Бэчмырзэ и цIэр 
зезыхьэ НыбжьыщIэхэм я библиотекэмрэ 
Мечиев Кязим и цIэр зезыхьэ Сабийхэм я 
библиотекэмрэ, КъБР-м ЩэнхабзэмкIэ и 
министерствэм и нэIэм щIэту.

КЪЭРАЛ концерт гъэлъэгъуапIэм и пэIущIэ 
пэшым щагъэлъагъуэ «В памяти, в сердце, в 
книгах» выставкэр. Абы хагъэхьащ сабийхэм 
я Iэдакъэ къыщIэкIа сурэтхэр. НыбжьыщIэхэр 
къеджащ фIыуэ ялъагъу усэхэм.

ЗэIущIэр къызэIуахащ егъэджакIуэхэмрэ 
унэтIакIуэхэмрэ я илъэсым хыхьэу къызэра-
гъэпэща «Тхылъеджэ нэхъыфI-2023», «Нобэ 
егъэджакIуэхэр догъэлъапIэ» зэпеуэхэм па -
шэ щыхъуа еджакIуэхэр гъэлъэпIэнымкIэ. 
Абыхэм саугъэтхэр яритыжащ КъБР-м щэн-

хабзэмкIэ и министр Къумахуэ Мухьэдин. 
Сабийхэмрэ ныбжьыщIэхэмрэ я литера-

турэм и тхьэмахуэ жэрдэмыр къыхэзылъхьа -
уэ щытар Кассиль Левщ. 1943 гъэм Москва 
гъатхэпэм и 26-м тхакIуэхэмрэ тхылъеджэ 
ныбжьыщIэхэмрэ я «Книжкины именины» 
зэIущIэ гукъинэжыр щекIуэкIат. Абы хэтащ 
тхакIуэ цIэрыIуэхэу Михалков Сергей, Барто 
Агние, Шварц Евгений, Маршак Самуил, 
Пришвин Михаил, Чуковский Корней сымэ, 
нэгъуэщIхэри. А Iуэху дахэм гъэ къэси пащэ. 

Иджы «Сабий тхылъым и тхьэмахуэм» хы-
хьэу, къэралым, республикэм я библиоте кэ-
хэм тхылъыщIэхэр, спектаклхэр щагъэлъа-
гъуэ, мастер-классхэр, викторинэхэр, лекцэ-
хэр, зэпеуэхэр щрагъэкIуэкI, тхакIуэхэмрэ уса-
кIуэхэмрэ щаIуощIэ. 

Зэхыхьэм иращIэкIа концертым хэтащ Нал-
шык къалэм ГъуазджэхэмкIэ и сабий школым 
екIуалIэхэр. 

ТЕКIУЖЬ  Заретэ. 
Сурэтхэр  Къарей Элинэ  трихащ. 

Сабий тхылъым и
тхьэмахуэр ирагъажьэ

Щэнхабзэ


